Монгол Улсын Их Хурлын 2017 оны хаврын ээлжит чуулганы 

Байгаль орчин, хүнс, хөдөө аж ахуйн байнгын хорооны 
4 дүгээр сарын 26-ны өдөр /Лхагва гараг/-ийн

хуралдааны гар тэмдэглэл 

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 09 цаг 22 минутад Төрийн ордны “Г” танхимд эхлэв. 


Чөлөөтэй: Х.Болорчулуун, Ж.Бат-Эрдэнэ, Я.Санжмятав, Я.Содбаатар, Л.Элдэв-Очир.


Тасалсан: С.Жавхлан, Ж.Энхбөаяр, Д.Эрдэнэбат.

Нэг. Баяжуулсан хүнсний тухай хуулийн төсөл /Улсын Их Хурлын гишүүн А.Ундраа нарын З гишүүн  2016.12.26-ны өдөр өргөн мэдүүлсэн, төслийн үзэл баримтлалыг хэлэлцэх эсэх/


Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн яамны Хүнсний үйлдвэрийн бодлогын хэрэгжилтийг зохицуулах газрын дарга Т.Гантогтох, мөн яамны Бодлого төлөвлөлтийн газрын дарга М.Энх-Амар, Худалдаа, нийтийн хоол, үйлчилгээний зохицуулалтын хэлтсийн дарга О.Онон, Хүнсний үйлдвэрийн бодлогын хэрэгжилтийг зохицуулах газрын хоол үйлдвэрлэл, үйлчилгээний асуудал хариуцсан мэргэжилтэн Б.Даваадулам, Бодлого төлөвлөлтийн газрын хүнсний үйлдвэрийн асуудал хариуцсан мэргэжилтэн Д.Хишигжаргал, Эрүүл мэндийн яамны Нийгмийн эрүүл мэндийн газрын мэргэжилтэн Б.Бямбатогтох, Нийгмийн эрүүл мэндийн хүрээлэнгийн Хоол судлалын төвийн эрдэм шинжилгээний ажилтан Н.Болормаа, Мэргэжлийн хяналтын ерөнхий газрын Худалдаа, үйлдвэрлэл, үйлчилгээний хяналтын хэлтсийн дарга Б.Болорчимэг, Шинжлэх ухаан, технологийн сургуулийн Үйлдвэрлэлийн технологийн сургуулийн захирал Ж.Туяацэцэг нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Б.Пүрэвдагва, зөвлөх Б.Мөнхцэцэг, референт Ц.Рэнцэнтогтох нар байлцав. 


Хууль санаачлагчийн илтгэлийг Улсын Их Хурлын гишүүн А.Ундраа танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн А.Баделхан, Г.Тэмүүлэн, Л.Мөнхбаатар, Г.Мөнхцэцэг, Б.Саранчимэг, А.Сүхбат нарын тавьсан асуултад Хүнс, хөдөө аж ахуй, хөнгөн үйлдвэрийн Хүнсний үйлдвэрийн бодлогын хэрэгжилтийг зохицуулах газрын дарга Т.Гантогтох, Худалдаа, нийтийн хоол, үйлчилгээний зохицуулалтын хэлтсийн дарга О.Онон, Эрүүл мэндийн яамны Нийгмийн эрүүл мэндийн газрын мэргэжилтэн Б.Бямбатогтох, Нийгмийн эрүүл мэндийн хүрээлэнгийн Хоол судлалын төвийн эрдэм шинжилгээний ажилтан Н.Болормаа, Шинжлэх ухаан, технологийн сургуулийн Үйлдвэрлэлийн технологийн сургуулийн захирал Ж.Туяацэцэг нар хариулж, тайлбар хийв.

Улсын Их Хурлын гишүүн А.Сүхбат, Г.Тэмүүлэн, Б.Саранчимэг, Б.Батзориг, Д.Мурат нар үг хэлэв. 

Ц.Гарамжав: Баяжуулсан хүнсний тухай хуулийн төслийн үзэл баримтлалыг Улсын Их Хурлын чуулганы нэгдсэн хуралдаанаар хэлэлцэхийг дэмжье гэсэн томьёоллоор санал хураалт явуулъя.

90.9 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Г.Мөнхцэцэг Улсын Их Хурлын чуулганы нэгдсэн хуралдаанд танилцуулахаар тогтов. 


Хуралдаан 1 цаг 23 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 10 цаг 43 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС,


ХӨДӨӨ АЖ АХУЙН БАЙНГЫН


ХОРООНЫ ДАРГА





Ц.ГАРАМЖАВ 
 
Тэмдэглэл хөтөлсөн: 


ПРОТОКОЛЫН АЛБАНЫ                                            

ШИНЖЭЭЧ






Д.ЦЭНДСҮРЭН
МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

04 ДҮГЭЭР САРЫН 26-НИЙ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Гарамжав: Сайн байцгаана уу? Та бүгдийнхээ энэ өдрийн амар амгаланг айлтгая.  Байнгын хорооны гишүүдийн ирц  52.6 хувьтай болж, ирц бүрдсэн тул 2017 оны 4 дүгээр сарын 26-ны өдрийн Байгаль орчин, хүнс, хөдөө аж ахуйн байнгын хорооны хурал нээснийг мэдэгдье.


Байнгын хорооны хуралдаанаар хэлэлцэх асуудлыг танилцуулъя. Өнөөдөр нэг асуудал хэлэлцэнэ. 


Баяжуулсан хүнсний тухай хуулийн төсөл, Улсын Их Хурлын гишүүн Ундраа нарын З гишүүн 2016 оны 12 сарын 28-ны өдөр өргөн мэдүүлсэн төслийн үзэл баримтлалыг хэлэлцэнэ.

Хэлэлцэх асуудал дээр саналтай гишүүд байна уу? Алга байна. Хэлэлцэх асуудлаа баталъя.


Баяжуулсан хүнсний тухай хуулийн төсөл

Уг асуудлыг хэлэлцэхэд хүрэлцэн ирсэн холбогдох ажлын хэсгийнхнийг танилцуулъя. Хүнс, хөдөө аж ахуй, хөнгөн үйлдвэрийн яамны Хүнсний үйлдвэрийн бодлогын хэрэгжилтийг зохицуулах газрын дарга Т.Гантогтох,  мөн яамны Бодлого төлөвлөлтийн газрын дарга М.Энх-Амар,  Худалдаа, нийтийн хоол, үйлчилгээний зохицуулалтын хэлтсийн дарга О.Онон,  Хүнсний үйлдвэрийн бодлогын хэрэгжилтийг зохицуулах газрын Хоол үйлдвэрлэл, үйлчилгээний асуудал хариуцсан мэргэжилтэн Б.Даваадулам, Бодлого төлөвлөлтийн газрын Хүнсний үйлдвэрийн асуудал хариуцсан мэргэжилтэн Д.Хишигжаргал, Эрүүл мэндийн яамны Нийгмийн эрүүл мэндийн газрын мэргэжилтэн Б.Бямбатогтох,  Нийгмийн эрүүл мэндийн хүрээлэнгийн Хоол судлалын төвийн эрдэм шинжилгээний ажлтан Н.Болормаа, Мэргэжлийн хяналтын ерөнхий газрын Худалдаа, үйлдвэрлэл, үйлчилгээний хяналтын хэлтсийн дарга Б.Болорчимэг, Шинжлэх ухаан технологийн сургуулийн Үйлдвэрлэлийн технологийн сургуулийн захирал Ж.Туяацэцэг эдгээр албан тушаалтнууд өнөөдрийн Байнгын хорооны хуралдаанд оролцож байна.


Нэгдүгээрт, Баяжуулсан хүнсний тухай хуулийн төслийг Ундраа нарын З гишүүн өргөн мэдүүлсэн байгаа. Одоо Улсын Их Хурлын гишүүн Ундраа Баяжуулсан хүнсний тухай хуулийн төслийн үзэл баримтлалын талаар бид нарт танилцуулга, илтгэл тавина.


А.Ундраа: Та бүхний өглөөний амгаланг айлтгая. Баяжуулсан хүнсний тухай хуулийн төслийн талаар танилцуулъя. 

Монгол Улсын Засгийн газрын  2016-2020 оны үйл ажиллагааны хөтөлбөрт Баяжуулсан болон зохицуулах үйлчилгээтэй  хүнсний тухай хуулийн төсөл боловсруулсан батлуулж, хэрэгжилтийг хангах, Төрөөс хүнс, хөдөө аж ахуйн талаар баримтлах бодлогын 4.1.13-т, шинэ тэжээллэг болон органик хүнсний нэр төрлийг нэмэгдүүлэх, үйлдвэрлэлийг хөгжүүлэх зэрэг зорилтууд тусгагдсан.

Мөн Хүнсний тухай хуулийн 9.2, 9.3-т, зарим төрлийн хүнсний бүтээгдэхүүнийг хүний бие махбодид зайлшгүй шаардлагатай биологийн идэвхт хүчин зүйлээр баяжуулах, хүнсийг баяжуулах болон найрлагыг нь зохицуулахтай холбогдсон харилцааг хуулиар зохицуулахаар заасан. 

Хүн амын хүнсний хангамж, аюулгүй байдал, хоол тэжээлийн асуудал нь хүний бие бялдар, оюун ухааны хөгжлийн үндэс төдийгүй, нийгмийн тогтвортой байдал, эдийн засаг, тусгаар тогтнол, аюулгүй байдлын баталгаа болдог учраас төрийн бодлогын салшгүй нэгэн хэсэг болдог билээ. Хүн амын дунд явуулсан амин дэм, эрдэс бодисын дутлын талаарх судалгааны дүн, баяжуулсан хүнсний талаар бодлого, эрх зүйн орчныг бүрдүүлэх зайлшгүй шаардлага тулгарсныг харуулж байна. Судалнаас үзэхэд манай улсын хүн ам, хүнсээр авч буй шаардлагатай эрдэс, витамины хэрэглээ, хоногийн тун  100 хувь гэж үзэхэд олон үзүүлэлтээр хүрэхгүй байна. Тухайлбал В1 70.8, В2 77.6 хувь, В6 59.5, ВС 30.8, ВА 93.5 хувь, Кальци 69 хувийн хэрэглээтэй байна. Хүн амын эрдэс, витамины дутагдлын судалгааг түүвэрлэн авч үзвэл 7.4 хувь нь иодын дутагдалтай, 28.5 хувь нь гемоглобины дутагдалтай, 21.4 хувь нь төмрийн, 32.4 хувь ВА-гийн, 42.4 ВД-гийн дутагдалтай болохыг тогтоосон. Сүүлийн үед хийсэн судалгаагаар ВД, төмрийн дутагдал бол үүнээс өндөр тоо шинэчлэгдэн гарч байна.

Эрүүл мэндийн яамнаас 2016 онд явуулсан хүн амын хоол тэжээлийн үндэсний 5 дугаар судалгаагаар 0-5 насны хүүхдийн 4.7 хувь нь өсөлтийн хоцрогдолтой, 15-64 насны хүн амын 54.5 хувь нь жингийн илүүдэлтэй, 26-64 насны хүн амын 61.7 хувь нь цусан дахь холестрины хэмжээ ихсэх эрсдэлтэй. Үүнээс үзвэл нас баралтын  80 хувь нь ямар нэгэн байдлаар зохисгүй хооллолтоос үүдэлтэй өвчнөөр нас барж байна.

Сүүлийн жилүүдэд Засгийн газраас хүнсний хангамж, хүрэлцээний асуудлыг шийдвэрлэхийн тулд Атрын З дугаар аян, Ногоон хувьсгал зэрэг хөтөлбөрүүдийг хэрэгжүүлж, тодорхой үр дүнд хүрсэн. Хүнсний бодлогын дараагийн шат нь хүн амд хэрэгцээтэй амин дэм, эрдсийг түгээмэл хэрэглэдэг хүнснийг нь баяжуулах замаар хүргэх явдал болоод байна. Баяжуулсан хүнсний тухай хуулиар дамжуулан хүнсний шимт, тэжээллэг чанарыг нэмэгдүүлэх, улмаар хүн амын эрүүл мэндийг сайжруулах, нийгмийн импортын хүнсний бүтээгдэхүүнийг орлох, улмаар өөрийн орны байгалийн гаралтай нөөцийг ашиглан, баяжуулан бэлдмэл гарган экспортлох зэрэг эдийн засгийн ач холбогдолтой.

Хуулийн төслийг холбогдох төрийн захиргааны байгууллага, хувийн хэвшил, төрийн бус байгууллагын бүрэлдэхүүн бүхий ажлын хэсэг боловсруулж, төслийн талаар хэлэлцүүлэг хийж, мэргэжлийн хүний, судлаачдын санал авах зэргээр хувийн хэвшил, аж ахуйн нэгж, байгууллагын саналуудыг тусгасан болно.

Хуулийн төслийн үзэл баримтлалыг Засгийн газрын хуралдаанаар хэлэлцүүлсэн.

Анхаарал тавьсанд баярлалаа.

Ц.Гарамжав: Ундраа гишүүндээ баярлалаа. Хэлэлцэж байгаа асуудалтай холбогдуулан асуулт асуух гишүүд нэрсээ өгнө үү. Сүхбат гишүүнээр тасалъя. Баделхан гишүүний микрофоныг өгье.

А.Баделхан: Баярлалаа. Өнөөдрийн байдлаар  манай хүмүүсийн амьдралд шаардагдаж байгаа чухал хуулийн төслийг өргөн мэдүүлсэн байна. Хуулийн төслийг дэмжиж байгаа. Гэхдээ энэ хууль цаашдаа хэрэгжээд, амьдрал болоод иргэд, ялангуяа хүүхдүүдийн амьдралд бодит үр дүнгээ өгсөн байх ёстой. Би энэ мэргэжлийн хүмүүсээс 2 төрлийн асуулт асуумаар байна. Өнөөдөр нялх хүүхдүүд, ер нь том хүмүүс ч гэсэн янз бүрийн эрдэс, витамины дутагдал бол хүн болгонд л байгаа. Энэ манай улсын амин чухал асуудлын нэг. Гэхдээ дэлгүүр, аптек, худалдаанд  үзэхэд ер нь бүх юм бол байгаа шүү дээ. Бүх төрлийн витамин, янз янзын улсын бүх төрлийн витамин бол байгаа. Эдгээр зүйлүүдэд баталгаа байна уу? Хаанаас яаж ирж байгаа, тэндээс яаж орж ирж байгаа. Энэ доторх найрлага нь стандартын, олон улсын шаардлага хангасан байна уу, үгүй юу гэдгийг шалгаж байгаа тийм байгууллага байна уу? Тийм судалгаа байна уу? Аптек болгонд ороход шаардлагатай бүх юм бол байгаа. Зурагтаар өдөр болгон л рекламдаж байгаа. Энд баталгаа байна уу гэсэн нэгдүгээр асуулт байна.

Хоёр дахь нь, хамгийн гол асуудал бол энэ байгаа зүйлүүдийг хүмүүс авч хэрэглэж чадахгүй байна шүү дээ. Ялангуяа ядуу хүмүүс, өрхийн орлого муутай хүмүүс хичнээн дэлгүүр, аптект байлаа ч гэсэн үүнийг авч хэрэгжүүлэх боломжгүй, мөнгөгүй байгаа. Энэ тал дээр цаашдаа ямар арга хэмжээ авах вэ гэсэн ийм 2 асуулт байна. Баярлалаа.

Ц.Гарамжав: 1 дүгээр асуултыг Мэргэжлийн хяналтын ерөнхий газрын хяналтын хэлтсийн дарга хариулъя. 1 дүгээр микрофон. Дараад нь холбогдох асуудлуудыг Хүнс, хөдөө аж ахуйн яамны Хүнсний бодлогын газрынхан хариулах уу?  Эрүүл мэндийн яам.

Б.Болорчимэг: Та бүхэнд энэ өдрийн мэндийг хүргэе. Баталгаатай байна уу гэдэг асуулт гарлаа. Монгол Улсад импортоор орж ирж байгаа хүнсний бүтээгдэхүүн дээр эрсдлийн үнэлгээ, хяналт шалгалт хийж байгаа, импортоор орж ирж байгаа тэр мөчид. Түүн дээр ямар хяналт хийдэг вэ гэхээр эрсдэл өндөртэй, эрсдэл дунд, эрсдэл бага гэсэн эрсдлээс урьдчилан сэргийлэх ийм хяналтыг үндсэндээ хийж байгаа. Тэгээд одоогийн байдлаар бүх хүнсний бүтээгдэхүүнүүд дээр хяналт хийж оруулж байгаа. Бид нар түргэн гэмтэж муудах буюу эрсдэл өндөртэй ийм хүнсний бүтээгдэхүүн дээр лабораторийн шинжилгээ, тэгээд тодорхой баримт бичгүүд дээр нь хяналт шалгалт хийж, үндсэндээ ордог.

Тэгээд Мэргэжлийн хяналтын ерөнхий газар бол хүнсний аюулгүй байдлын  үндэсний лавлагаа лаборатори маань үндсэндээ ажиллаад эхэлсэн байгаа. Энэхүү лаборатори дээр бид нар холбогдох бүх хүнсний бүтээгдэхүүний шинжилгээг хийж байгаа. Тэгээд аптек дээр хэлсэн. Аптек болон  хүнсний бүтээгдэхүүн дээр ерөнхийдөө хяналт шалгалтыг яаж хийдэг вэ гэхээр, Мэргэжлийн хяналтын байгууллагаас төлөвлөгөөт болон төлөвлөгөөт бус хяналтыг хийдэг. Үндсэндээ эрсдэлд суурилсан хяналт гээд ерөнхийдөө  20-30 хувийн магадлалтайгаар байгууллагуудаар жил болгон үндсэндээ хяналт шалгалтыг хийж, гүйцэтгэл хийлгэдэг. 

Мөн урьдчилан сэргийлэх хяналт гээд томоохон 4 баяр ёслолын өмнө бид нар хүнсний худалдаан дээр, аптекүүд дээр үндсэндээ шалгалтыг хийдэг байгаа. Тэгээд хараад байхад хүн амын хүнсний боловсролын төвшин л ерөнхийдөө доогуур байна уу даа гэсэн ийм судалгааны дүнгүүд гардаг. Одоо сүүлийн үед гарч байгаа хордлого юун дээр тулгуурласан байна вэ гэхээр, хүмүүс маань хүнсээ зөв сонгож хэрэглэж чадахгүй, түүнээс гадна хүнсний бүтээгдэхүүнээ худалдаж аваад, гэртээ очоод тээвэрлэлт болон энэ дээрээ алдаад байна уу даа гэсэн ийм, хадгалалтын горим дээр алдаад байна уу гэсэн ийм үндсэн тохиолдлууд гарч байгаа.

Ц.Гарамжав: Эрүүл мэндийн яамны Нийгмийн эрүүл мэндийн газрын мэргэжилтэн Бямбатогтох.

Б.Бямбатогтох: Баярлалаа. Ерөнхийдөө хоол тэжээлийн дутал үүсгээд байгаа үндсэн хэдхэн юмнуудыг түрүүн ярилаа, амин дэм, эрдсийн бодисууд гээд. Тэгэхээр энэ дутлыг сэргийлэх хэд хэдэн арга байдгийн нэг нь бидний өнөөдөр ярих гэж байгаа, баяжуулах, хүнс баяжуулах, нөгөө нэг нь сая Баделхан гишүүний яриад байдаг тэр амин дэм, эрдсийн бэлдмэлүүд гэж. Тэгэхээр Монгол оронд энэ амин дэм, эрдсийн бэлдмэлүүд сүүлийн жилүүдэд нэлээн түгээмэл орж ирж, аптек, хүнсний дэлгүүрүүдээр зарагдаж байгаа юм. Үүний үндсэн нэр томьёо нь болохоор эмийн бүтээгдэхүүн гэхээсээ илүүтэйгээр хүнсний нэмэлт бүтээгдэхүүн гэдэг ангилалд хамаарагдаж явдаг. Тэгэхээр энэ утгаараа яадаг вэ гэхээр, бид нар Эрүүл мэндийн тухай хууль болон Эмийн тухай хуулийн дагуу хамгийн эхлээд орж ирж байгаа тэр хүнсний нэмэлт бүтээгдэхүүнүүдэд тусгай зөвшөөрөл өгдөг. Энэ нь хоол төстэй байна уу? Эм төстэй байна уу гэдгийг ангилсний дагуу. 

Тэгээд үүнийхээ дагуу хаана зарагдах вэ гэдэг нь тодорхой болдог. Эм болон хүнсний дэлгүүрүүдээр зарж болно гэдэг тийм эрх нь үүсэж байна гэсэн үг. Үүний дараагаар бүх орж ирж байгаа бүтээгдэхүүнүүдийг бүртгэдэг байгаа. Энэ утгаараа ерөнхийдөө Монгол Улсад орж ирж байгаа бүх бүтээгдэхүүн биологийн идэвхт бүтээгдэхүүн нэрийн дор бүртгэлтэй явагдаж байгаа гэдгийг хэлэхийг хүсэж байна.

Ц.Гарамжав: Тэмүүлэн гишүүн.

Г.Тэмүүлэн: Баярлалаа. Байнгын хорооны гишүүддээ энэ өдрийн мэндийг хүргэе. Хүн амын эрүүл мэндийг хамгаалах, хүнсний аюулгүй байдлыг хангах гэдэг юм уу? Энэ үүднээс бас энэ баяжуулалтын хуульчлах энэ эрх зүйн орчныг бий болгох, баяжуулсан хоол хүнсийг зохицуулах нь эрх зүйн орчны асуудал зайлшгүй шаардлагатай ийм асуудал байхаа гэж үзэж байгаа. Ер нь бид нарын өмнөх хоол хүнсэндээ хэрэглэдэг энэ практик юмаар аваад үзэхэд яг өнөөдрийн бид нарын мэдлэгийн төвшин бол иоджуулсан давс гэдэг юм уу? Баяжуулсан гурил гэдэг юм уу, иймэрхүү хэмжээнд ойлгогдоод байгаа юм. Би одоогийн энэ ажлын хэсгээс яг энэ эрх зүйн орчны шаардлагын талаар та нар маань дэлгэрэнгүй мэдээлэл өгөөч. Ер нь энэ эрх зүйн орчинг бий болгосноор бид нар энэ баяжуулсан бүтээгдэхүүн үйлдвэрлэгч нарт, дээрээс нь яг иймэрхүү бүтээгдэхүүн импортлогч нарт тодорхой олон улсын стандарт, норм, журмыг бид нар бий болгоно гэж ерөнхийдөө хараад байгаа юм.

Тэгэхээр өнөөдөр  Монгол улсын хэмжээнд баяжуулсан бүтээгдэхүүний үйлдвэрлэл эрхэлж байгаа хичнээн тооны аж ахуйн нэгжүүд байгаа вэ?  Хоёр дахь нь импортоор орж ирж байгаа бүтээгдэхүүний хэдэн хувьд нь энэ баяжуулсан бүтээгдэхүүнүүд орж ирж байгаа бол? Энэ дээр тоо судалгаа, статистик юм байдаг уу? Ер нь яг энэ олон улсын стандарт, норм, журам хэтрүүлсэн гэдэг юм уу? Эсхүл хүний биед сөрөг нөлөө үзүүлэхүйц тийм хэмжээний бүтээгдэхүүний импорт гэдэг юм уу? Ийм үйлдвэрлэл өнөөдөр ямар түвшинд байгаад байгаа бол? Аюулын тэр харанга дэлдэхээр хэмжээнд очсон байна уу? Үгүй юу? 

Дөрөв дэх асуудал маань, нийт манай улс Монголын хүн амын маань хүнсний хэрэглээний бүтээгдэхүүний хэдэн хувь нь баяжуулсан бүтээгдэхүүн хэрэглэж байгаа бол? Энэ дээр та хэдэд тодорхой судалгаа, мэдээлэл бас байгаа болов уу? Үгүй болов уу? Би энэ хуулийг аваад уншаад үзэхэд хуульд тодорхой норм, стандарт, журам юмнууд бол байхгүй байгаа. Мэдээж ойлгож байгаа би энэ хуулийг дагаад, дагалдах журам, зохицуулалтууд гарна гэж харж байгаа. Тэгэхээр хичнээн тооны дагалдах журам, юмнууд гарах бол? Мэдээж Дэлхийн эрүүл мэндийн байгууллагаас яг олон улсын стандартын дагуу зохистой хэм хэмжээг тогтоодог байх гэдэг юм уу? Тийм зөвлөмжийг мэдээж гаргадаг байх. Тэгэхээр бид нар энэ асуудал бол манай Монголчуудад шинэ асуудал. Тэгэхээр бид нар шинэ дугуй зохиогоод байх шаардлага байхгүй. Тэр олон улсын жишгийг гэдэг юм уу? Тэр ДЭМБ-ын зөвлөмжийг дагаад яваад, энэ зохицуулалт, журмуудаа хийгээд явах нь зөв байх гэж бодож байна. Та нар маань ч гэсэн бас тийм байдлаар ажиллаж байгаа байхаа гэсэн тийм ойлголттой байна. Баярлалаа.

Ц.Гарамжав: Хүнс, хөдөө аж ахуйн яамны Бодлогын газрынхан хариулъя. 2 номерын микрофон.

Т.Гантогтох: Байнгын хорооны дарга болон Улсын Их Хурлын эрхэм гишүүдэд энэ өдрийн мэндийг хүргэе. 

Хүнс, хөдөө аж ахуй, хөнгөн үйлдвэрийн яамнаас ерөнхийдөө энэ хүнсийг баяжуулах талаар, эрх зүйн орчныг бүрдүүлэх талаар тодорхой судалгаанууд дээр ажиллаж байгаа. Энэ дээр бас эрхэм гишүүдийн өргөн барьсан энэ хуулийн төсөл дээр  дэмжлэг үзүүлээд ажиллаж байгаа. Ерөнхий Монгол Улсын хэмжээнд одоогийн байдлаар АПУ ХК Сайн сүү гэдэг сүү витаминаар баяжуулах, Түмэн шувуут гэдэг аж ахуйн нэгж өндгийг селенээр баяжуулах эхний оролдлогууд хийгдээд явж байгаа. Энэ маань цаашид бид бүхний  дэлхий нийтээрээ далд өлсгөлөн гэдэг энэ шим тэжээлийн, хүнсээр баяжуулах энэ оролдлого эхнээсээ хийгдээд явж байгаа. Цаашдаа иймэрхүү эрх зүйн орчин нь бүрдвэл цаашид хийгдэх боломж нь бүрдээд явна гэж харж байгаа.

Шаардлагын талаар Эрүүл мэндийн яам.

Б.Бямбатогтох: Шаардлага үндэслэлийн талаар ерөнхийдөө манайх 4 жил тутам Эрүүл мэндийн яамнаас хоол тэжээлийн үндэсний судалгаануудыг хийдэг байгаа. Энэ судалгааны дүнгээр хүн амын дунд тохиолдож байгаа бичил тэжээлийн дутал буюу энэ амин дэм, эрдсийн бодисын дутлыг үздэг. Тэгэхээр энэ маань  1992 оноос хойш тогтвортой хийж байгаа судалгаануудад бол төдийлөн буурахгүй байгаа. Бид үүнийг хамгийн эхний оролдлогоор бичил тэжээлийн дутал их өндөр байсан иод дутлын эмгэг гэдэг юмыг давсыг иоджуулах замаар иод дутлын эмгэгийг Монгол Улсад бууруулж чадсан. Өөрөөр хэлбэл  1992 онд иод дутлын эмгэг Монгол Улсад 29.2 хувьтай байсан хүн амын дунд. Иоджуулсан давсыг 1995 оноос эхлээд үндэсний үйлдвэрлэл болон импортоор авч хэрэглэж, хүн ам хэрэглэсний үр дүнд иоджуулсан давсны хэрэглээ бараг 89 орчим хувь болоод хүн амын иодын дутал маань 7  хувь хүртлээ буурч чадсан байгаа. Тэгэхээр энэ маань дэлхий дахинаа баримталдаг энэ хүнсээр дамжуулж, бичил тэжээлийн дутлыг бууруулах нь хамгийн хямд бөгөөд үр дүнтэй арга гэдгийг Монгол Улсад баталчихсан байгаа. 

Үүнийгээ бид дэлгэрүүлэх ажлын хүрээнд Азийн хөгжлийн банкны дэмжлэгтэйгээр гурилыг баяжуулах оролдлогыг  2005-2008 онуудад хийсэн байгаа. Үүний хүрээнд тус бүс нутгуудад хэрэглүүлсэн хүн амын дунд бол тухайн бүлэг хүн амын төмөр дутлын цус багадалтыг илэрхийлдэг үзүүлэлт бол гемоглобины үзүүлэлт өссөн, ийм үзүүлэлтүүд гарч ирж байсан. Тэгэхээр бид нарын хамгийн их шаардлага гэдэг дээр юу вэ гэхээр, хүн амын дунд их түгээмэл байгаа энэ амин дэм, эрдсийн бодисуудыг бэлдмэл тараах замаар шийдвэрлэнэ гэвэл маш өндөр өртөгтэй гараад байгаа юм. Жишээлбэл та бүгд, бүгдээрээ мэдэж байгаа, бид нар манай энэ Засгийн газрын мөрийн хөтөлбөрт тусгагдчихсан байгаа Бага насны хүүхдүүдийг олон найрлагат бичил тэжээлээр хангана гэдэг ийм хөтөлбөр төсөл тусгагдсан байгаа. Энэ хүрээнд бид амин дэм, эрдсийн комплексийг аваад хүүхдүүдэд тараахад хэдэн тэрбум төгрөг хэрэгтэй болоод байгаа юм. Үүний оронд бид нар хүнсээ баяжуулах замаар шийдвэрлэхэд хамаагүй бага зардлаар, өөрөөр хэлбэл 1 тн гурилыг баяжуулахад доллар хүрэхгүй хэмжээний ийм төгрөг зарцуулдаг, эдийн засгийн үр нөлөө нь. Тэгэхээр энэ замаар баяжуулах нь эдийн засгийн хувьд үр нөлөөтэй бөгөөд урьдчилан сэргийлэх маш сайн арга зам болдог. Хэт өндөр доозоор өгөхгүйгээр, байнгын  хүнд шаардагдах өдрийн хэрэгцээт хэмжээг нь өдөр болгон өгөөд байхаар энэ нь хамгийн бага зардлаар урьдчилан сэргийлэлт болдог. Энэ утгаараа бид нар хамгийн гол нь хүнс баяжуулах буюу энэ хууль маань Баяжуулсан хүнс гэдгээсээ илүү хүнсийг баяжуулах гэдэг ийм нэр томьёон дээр байвал манай орон өөрийнхөө өргөн хэрэглээний хүнсний бүтээгдэхүүнүүдийг баяжуулах ийм боломж нь бүрдээд байгаа юм. 

ДЭМБ-аас гаргасан зөвлөмжөөр өргөн хэрэглээний буюу хүн ам нь өөрөө байнга хэрэглэж байдаг, өдөр тутам хэрэглэж байдаг хүнсний бүтээгдэхүүнийг баяжуулахыг зөвлөдөг. Тэгэхээр манай  орны хувьд хамгийн нэн тэргүүнд шаардлагатай юм бол давс, гурил, сүү гэсэн энэ бүтээгдэхүүнүүд байгаад байгаа юм. Тэгэхээр бид яагаад вэ гэхээр, олон жил судалгааны үр дүнд гараад байгаа бичил тэжээл, дутал гэдэг юмыг бууруулахад энэ хамгийн чухал юм.

Бичил, тэжээл, дутал гэдэг бол бие мах бодид хор хөнөөл үзүүлэхээсээ илүүтэй, хүүхэд болон насанд хүрэгсдийн оюунд их хор хөнөөлтэй байдаг. Жишээлбэл иод дутлын эмгэгтэй хүүхдүүд бол оюуны сурах чадамж нь 10-13 хувь буурдаг буюу үүнийг  бол дэлхийн хүн төрөлхтөн. . . /хугацаа дуусав/.

Ц.Гарамжав: Тэмүүлэн гишүүний микрофоныг өгье.

Г.Тэмүүлэн: Энэ хуулийг дагалдаад гарах норм, стандарт, журмууд маань ямар хэмжээнд бэлтгэгдээд явж байгаа бол? Энэ дээр хугацаа шаардагдах асуудлууд гарах уу? Мэдээж би түрүүн хэлээд байгаа, ДЭМБ-ын зөвлөмжийг гэдэг юм уу? Тэндээс гаргасан норм, стандарт, журмыг бид нар дагаад яваад байх нь зүйтэй байх гэж хараад байгаа юм. Манайд өнөөдөр байгаа нөхцөлд яг ийм бүтээгдэхүүн гэдэг юм уу? Эсхүл нөгөө талаасаа, би бас сөрөг талаас нь хараад байгаа юм. Ийм баяжуулсан бүтээгдэхүүнээр, тухайн норм, стандартыг нь хэтрүүлсэн гэдэг юм уу? Хүний биед сөрөг нөлөө үзүүлэх тийм бүтээгдэхүүн үйлдвэрлэсэн байна уу? Эсхүл импортолсон байна уу? Тэнд тавигдах хяналт юмнууд маань ер нь хир хэмжээнд байгаа бол? Боловсон хүчин маань хир байгаа бол?тоног төхөөрөмж маань хир байгаа бол? Энэ талаас бид нар хир бэлтгэлтэй байгаа вэ? 

Хоёр дахь асуулт нь, эерэг талааса,  яг ийм  баяжуулсан бүтээгдэхүүн үйлдвэр . . . /хугацаа дуусав/.

Ц.Гарамжав: Хүнс, хөдөө аж ахуйн яам,  1 номерын микрофон.

Н.Болормаа: Та бүхний энэ өдрийн амгаланг айлтгая. Ер нь ярилаа. Баяжуулсан хүнсийг яаж баяжуулах вэ? Юуг баяжуулах вэ? Ямар түвшинд баяжуулах вэ гэдэг юман дээр ДЭМБ-ын тусгайлсан удирдамж байдаг.  ДЭМБ-ын удирдамжаар түрүүн Эрүүл мэндийн яамны мэргэжилтэн хэллээ, хүн бүхэн амьжиргааны түвшингээс үл хамааран, өдөр болгон хэрэглэж болох өргөн хэрэглээний хүнснийг баяжуулна гэсэн гол үндсэн заалт байдаг. Тэгэхээр тухайн хүнсийг, тухайн улс орны хүн ам, хир зэрэг хэмжээтэй байна вэ гэдгээс шалтгаалаад баяжуулах түвшинг нь тодорхой түвшингээр ерөнхий удирдамж байдлаар заасан байдаг. 

Манай Эрүүл мэндийн яам бол 2010 онд Хүнс баяжуулах удирдамжийг баталсан байдаг. Энэ удирдамжийн дагуу манай хүн амын дунд түгээмэл тохиолдолд байгаа . . ./хугацаа дуусав/.

Ц.Гарамжав: 1 номерын микрофон.

Н.Болормаа: З төрлийн хүнсний бүтээгдэхүүнийг ямар түвшингээр баяжуулж болох вэ гэсэн ерөнхий удирдамжийг заасан байдаг. Жишээлбэл, Монголчууд бол хоногт дунджаар  240 грамм гурил хэрэглэдэг гээд, энэ гурилын хэрэглээтэй холбогдуулаад, баяжуулах бүтээгдэхүүнийг ямар хэмжээгээр хийж болох вэ гэдгийг тодорхой заачихсан байдаг. Одоо мөрдөж байгаа энэ давс иоджуулж, иод дутлаас сэргийлэх тухай хуульд бол хуулийн дагуу хэрэгжүүлэх үүднээс стандарт байгаа, иоджуулсан давсны стандарт. Энэ стандарт маань юутай холбогдсон байдаг вэ гэхээр, манай хүмүүсийн хоногийн давсны хэрэглээтэй уялдуулаад иодынх нь хэмжээг ямар байх вэ гэдэг юмыг стандартжилж заасан байдаг. Хэрвээ хууль батлагдлаа гэхэд, хэрэгжүүлэх дүрэм, тухайн хүнсний бүтээгдэхүүний ямар түвшингээр баяжуулах вэ гэдэг юмыг тусгайлсан журам, стандартаар зохицуулах боломжтой.

Ц.Гарамжав: Тэмүүлэн гишүүн асуусан, энэ тун хэмжээг нь яаж тааруулах юм бэ? Хэтрэх үү? Манайд хэрэг зэрэг сөрөг нөлөөтэй байх вэ гэсэн асуултыг асуусан шүү дээ. 1 номерын микрофон.

Н.Болормаа: Жишээлбэл, одоо иоджуулсан давсыг бид хэрэглээд 10 гаруй жил болж байна. Тэгэхээр давсыг иодоор баяжуулахад бол иод гэдэг элемент маань хүний биед хуримтлагддаггүй, ямар нэгэн байдлаар хүн давсыг их хэмжээгээр хэрэглэдэггүй. Тэр утгаараа баяжуулах хүнсийг энэ утгаар нь зохицуулсан байдаг. Ямар нэгэн байдлаар иодын илүүдэл  10 гаруй жилийн дотор иоджуулсан давс хэрэглээд илүүдсэн байна гэсэн үр дүн байхгүй байгаа. Бид гурилыг баяжуулах 7-8 жилийн төсөл хэрэгжүүлсэн, туршлагатай. Энэ гурилыг баяжуулах тэр төслийн үед бол баяжуулсан гурилын стандартыг баталж байсан. Энэ стандартын дагуу хүн 4 дахин илүү их хэмжээгээр ердийн үеийнхээсээ гурилыг идсэн ч гэсэн ямар нэгэн байдлаар илүүдэл юм уу? Хордлого үүсэх ямар ч эрсдэлгүй гэж эрдэмтдийн тооцоо байдаг. Тэгэхээр баяжуулсан хүнс хэрэглээд, амин дэм, эрдсийн илүүдэлд хүрэх эрсдэл бараг байхгүй гэж мэргэжилтний зүгээс хэлж байгаа юм.

Ц.Гарамжав: Баярлалаа. Тодорхой стандартуудыг баримтлах нь байна шүү дээ. Түүнээс бүх төрлийн эрдэс амин дэмийн стандарт байх нь ээ. Ундраа гишүүн тодруулж хариулъя гэж байна. 

А.Ундраа: Тэмүүлэн гишүүний асуулт бол бас их чухал асуулт. Тэгэхээр  түгээмэл хэрэглэдэг хүнсний нэр төрлийг баяжуулснаар хүн амынхаа ихэнх дийлэнх хувийн шим тэжээлийн дутагдлыг нөхөж, нийтийн эрүүл мэндийн асуудал маш чухал байгаа. Тэгэхээр Монгол Улсын хөгжил сая Эрүүл мэндийн яамнаас ч гэсэн хэлж байна, Хүнс, хөдөө аж ахуйн яамнаас хэлж байна. Ялангуяа ирээдүй хойч үе болсон залуучууд, хүүхдүүдийн хувьд бие бялдрын болон оюуны хөгжлийг хангахад энэ хүнс, тэжээлийн баяжуулалт бол маш чухал үүрэгтэй. 

Гэхдээ нөгөөтэйгүүр бас бид юуг анхаарах ёстой юм бэ? Тодорхой, тодорхой амин дэм, эрдэс баялгийг хэтрүүлсэн дооз гэж байдаггүй гэдгийг судлаачид илэрхийлсэн байна. Тэр судалгаануудыг бас үзэж танилцсан байгаа. Олон улсын  түвшний экспертүүдийн судалгааны дүнг уншиж танилцсан. Энэ талаар судалж ярилцсан. Энэ ажлын хэсэгт орсон бүрэлдэхүүний нэлээд хэсэг хувь нь тэр нарийн мэргэжлийн хүмүүсийн танилцуулсан илтгэлийн хуралд сууцгаасан, бүгдээрээ нэлээн сайн асууж, хариултууд авсан байгаа. Тэгэхээр тодорхой, тодорхой жишээ нь ВД, иоджуулсан давс гээд үүний илүүдэл байхгүй гэсэн судалгааны дүн гардаг юм байна. Гэхдээ жишээлбэл төмөр дутагдал бол маш их аюултай. Жишээлбэл, ялангуяа жирэмслэх магадлалтай эмэгтэйчүүд, ургийн хөгжил, энэ төмрийн бэлдмэл уух юм уу? Төмөртэй хоол хүнс хэрэглэх зайлшгүй шаардлагатай байгаа юм. Тэгэхээр ургийн оюун санааны, мэдрэлийн системийн гээд энэ гол гол юмны хөгжилд төмөр зайлшгүй хэрэгтэй.

Гэтэл яг элэгний эмгэгтэй хүмүүсийн хувьд төмөр илүүдэх нь аюултай. Тэгэхээр бид нар хүн амынхаа  95 хувийн хэрэгцээ шаардлагыг бодох ёстой юу? Эсхүл яг энэ эрсдэлтэй хүмүүсээ яаж хамгаалах вэ? Тэгэхээр төмөр дутах дутагдал бол маш их аюултай. Илүүдэл бол цөөхөн хүний хувьд эрсдэлтэй. Тэдгээр хүмүүсийг эмчилж байгаа эмнэлэг, хяналтад байгаа эмнэлгийн байгууллагын эмч, мэргэжилтнүүдийн тусламжтайгаар энэ төмрийн илүүдлээс сэргийлэх чиглэлээр тэр хүмүүст боловсрол олгох ёстой. Тэгэхээр олон нийтийн боловсрол аль аль талдаа чухал байна. Тэгэхээр өөрийн чинь асууснаар ДЭМБ-аас гаргасан зөвлөмжийн хүрээнд амин дэмийн төрөл болгоноор гаргасан заалтуудын хэмжээнд нь л үүнийг баяжуулах ёстой. Илүү ч биш, дутуу ч биш. Тэгээд сая Хөдөө аж ахуйн яамнаас ч гэсэн хариуллаа. 

Тодруулахад гол эрсдэл манай тухайд бол төмөр дээр, тэгэхдээ элэгний эмгэгтэй юм уу? Тодорхой, тодорхой цөөхөн өвчин, эмгэгтэй хүмүүсийн хүрээнд байгаа юм. Түүнийг бол Эрүүл мэндийн байгууллагууд анхааралдаа авч, үүнийг анхаарч тусгайлан зохицуулах ёстой.

Ц.Гарамжав: Мөнхбаатар гишүүний микрофоныг өгье.

Л.Мөнхбаатар: Мэргэжлийн байгууллагуудын судалгаанаас үзэхэд Хүнсээр дамжуулан авч байгаа манай эрдэс витамины дутагдал нэлээн байгаа юм байна. Үүнийг гол нэрийн хүнсний бүтээгдэхүүнээр дамжуулан баяжуулж, үүнийг нь хангах зорилгоор энэ хуулийн төсөл гарч байгаа гэж ойлгож байгаа. Энэ баяжуулсан хүнстэй холбоотой энэ хууль зүйн зохицуулалт зайлшгүй шаардлагатай байгаа байхаа. Ийм үүднээс энэ Их Хурлын гишүүн Ундраа, Батзориг, Гарамжав нарын гишүүдээс санаачилсан энэ хуулийн төслийн үзэл баримтлалыг бүхэлд нь дэмжиж байгаа юм. 

Хуулийн төслийг цаашид засаж сайжруулах хэд хэдэн зүйлүүд бас байх шиг байна, санаагаа бас хэлчихье. Мэргэжлийн байгууллагууд нь бас энэ дээр анхаарна биз дээ гэж бодож байна.

Хуулийн төсөл нэр томьёоноос эхлээд ганц нэг зүйл анхаармаар харагдаад байгаа юм. Баяжуулсан хүнс, баяжуулагч бэлдмэл гээд явахаараа энэ өөрөө хууль зүйн гэхээсээ илүү шинжлэх ухааны нэр томьёо уншигдаад байгаа юм. Тийм учраас энэ дээр эргэж харах боломж байна уу гэж. Энэ  хоолуудаа хир зөв томьёолж байгаа вэ? Энэ  3.1.1-д байгаа, баяжуулсан хүнс гэж Монгол хүний бие мах бодийн физиологийн онцлогт тохирсон гэсэн байна. Тэгэхээр Монгол хүний бие мах бодийн физиологийн онцлог гэдгийг судалж тогтоогоод ийм зүйл таарна гэсэн юм одоо энэ мэргэжлийн байгууллагын хүмүүс нэлээн олон байх шиг байна, байгаа юу? Ийм зүйл дээр та нар шинжлэх ухааны нарийн итгэл үнэмшил байна уу? 

Тийм учраас Монгол хүний бие махбодийн физиологийн онцлог гэдэг энэ өөрөө хууль зүйн ойлголт бий болж таарна л даа. Тэгэхээр үүнийг судалж үзсэн зүйл байна уу гэдгийг мэргэжлийн байгууллагуудаас нэгдүгээрт тодруулъя.

Хоёрдугаарт, энэ Эрүүл мэндийн чиглэлийн хуулиудад удаа дараа давтагдаад байгаа нэг зүйл байгаа юм. Одоо энэ хууль дээр ч бас байна. Ер нь нэр томьёог хоёр давхардуулж бичээд байдаг. Одоо энэ дээр биеийн ерөнхий дархлаанд зайлшгүй шаардлагатай гээд ард нь хаалтад энзим, фермент гээд биччихсэн, даавар гээд бичингүүтээ ард нь гормон гээд  биччихсэн. Энэ ер нь аливаа нэр томьёо бол нэг бол монголчлох боломжтой, орчуулах боломжтой бол түүгээрээ явдаг, үгүй бол гадаад нэр томьёог нь хэрэглээд явдаг ийм хууль зүйн ойлголт байдаг л даа, үүнийг давхар ингэж авч явдаг хууль зүйн ойлголт, нэр томьёон дээр ийм шаардлага бол байдаг. Ийм учраас үүнийг цаашдаа аль нэг талд нь гаргаж явмаар байгаа юм. Түүнээс биш энэ хоёр нэршлийг зэрэг аваад яваад байгаа нь  их зохимжгүй байгаа юм. Ер нь эрүүл мэндийн чиглэлийн их олон хууль дээр ийм зүйл харагддаг гэдгийг хэлье.

Нөгөөтэйгүүр, энэ баяжуулсан бэлдмэл, баяжуулсан хүнс үйлдвэрлэгчдийн эрх, үүргийг нэлээн дэлгэрүүлмээр байна. Энэ дээр цөөхөн хэдэн зүйл байна,  5 зүйлийг л биччихсэн байж байгаа. Ер нь эцсийн эцэст энэ хуулийг гаргаж байгаа гол зорилгол бол манай хууль санаачлагчдын тавьж байгаа гол зүйл бол энэ баяжуулагч хүнс үйлдвэрлэгчид л ийм эрх үүрэгтэй байна. Түүнийг худалдаалагчид нь ийм эрх, үүрэгтэй байна, түүнийг худалдаж байгаа, борлуулж байгаа улс, эдгээрийг л гол нь хуульчилж байгаа гэж би ойлгож байгаа. Тийм учраас энэ эрх, үүргүүдийг нэлээн дэлгэрүүлж хуульчлах шаардлагатай. Энд 5 зүйл байгаа нь, их ерөнхий зүйлүүд харагдаж байна гэдгийг хэлье.

Энэ хуулийн  7.1 дээр бас нэг ийм зүйл байна. Үйлдвэрлэлийн дамжлагийн эгзэгтэй цэг бүрд хийсэн эрсдлийн үнэлгээ гэсэн ийм зүйл байна. Эгзэгтэй цэг гэж яг юуг хэлэх вэ? Үүнийг хаана хэн тогтоох вэ? Эгзэгтэй гэдгийг нь. Хуулийн үг, үсэг болгон цаанаа өөрөө нарийн утга учиртай байдаг. Тийм учраас дамжлагийн эгзэгтэй цэг гэдгийг тайлбарласан зүйл алга байна. Хэрвээ үүнийг тайлбарлах юм бол хуулийн нэр томьёо юм уу? Энэ тайлбар дотор нь оруулдаг учиртай. Үүнийг нарийвчлан тусгах шаардлагатай байхаа гэж бодож байна.

Мөн 7.2 байгаа, энэ угаасаа хоёр зүйл, заалттай байгаа. Энэ дээр баталгаажуулсан этгээд нь хөндлөнгийн хяналт тавих эрхтэй гээд заачихсан. Энэ бол эрхтэй гэхээсээ илүү үүрэгтэй байх ёстой байх.  Энэ бол тийм үүрэг хүлээх ёстой шүү дээ. Ийм учраас энэ хяналт тавих үүрэгтэй байхаар түүнийг нь нэлээн нарийвчилж, зохицуулж, тодруулах . . ./хугацаа дуусав/.

Ц.Гарамжав: 1 минут өгье.

Л.Мөнхбаатар: Тийм учраас нэг талаасаа хүний биед ашиг тустай байж боловч, нөгөө талдаа хор хөнөөлтэй юм уу? Тун нь хэтэрвэл яах вэ гээд Тэмүүлэн гишүүдийн яриад байгаа энэ зүйл мөн л дөө. Ийм учраас хяналт тавих нь  эрх гэхээсээ илүү үүрэг байх ёстой гэж би хэлэх гээд байгаа юм. Энэ талаас нь энэ дээр өөрчлөлтүүдийг хийгээсэй гэж бодож байна.

Ер нь Зөрчлийн хуульд заасны дагуу хариуцлага хүлээлгэнэ гээд  9 дүгээр зүйлд заачихсан. Зөрчлийн хуульд заасны дагуу хариуцлага хүлээлгэнэ гээд одоо Зөрчлийн хуулийг хэлэлцэж байгаа. Энэ Баяжуулсан хүнсний хууль тогтоомжийг зөрчсөн бол ингэнэ гэдэг ийм зүйлийг та нар маань хамт өргөн барьсан уу? Үгүй юу? Үгүй бол Зөрчлийн хуульдаа одоо оруулаад явуулахгүй бол энэ чинь өөрөө орхигдчих вий, үгүй бол яах вэ Хүнсний хууль тогтоомж зөрчих гээд ерөнхий заалттай зүйл бий л дээ, үүндээ хамаараад явах юм уу? Эсхүл тусдаа энэ зохицуулалт байх юм уу гэдгээ Зөрчлийн хуультайгаа уялдуулах ийм шаардлагууд байна шүү гэдгийг та бүгдэд хэлье.

Ц.Гарамжав: 1 дүгээр асуултыг Эрүүл мэндийн яамны мэргэжилтэн хариулъя, монгол хүний бие махбодь, физиологийн талаар хийгдсэн судалсан зүйл байгаа юу? Энэ дээрээ тохируулж энэ хүнсийг баяжуулах гэж байна уу гэсэн асуулт байна. 

1 номерын микрофон.

Б.Бямбатогтох: Ерөнхийдөө аливаа улс орны хүн болгон өөр өөрийн гэсэн онцлогтой. Яагаад гэвэл газар зүй, идэж ууж, хэрэглэж байгаа юм, байгалийн онцлог энэ бүгдээсээ. Тэгэхээр монголчуудын хувьд хоол тэжээлийн хувьд физиологийн норм буюу энэ онцлогоо тусгасан үзүүлэлтүүд бол байгаа. Үүнийг бид сая 2017 онд шинэчиллээ, өөрөөр хэлбэл бидний байнга хэрэглэж, идэж, уудаг хоол хүнс, байгаль цаг уур, энэ бүгдээсээ шалтгаалаад, тэгээд дээрээс нь монгол хүний биеийн өндөр, жин байдаг юм уу? Энэ үндсэн үзүүлэлтүүдэд тулгуурлаад хоол тэжээлийн физиологийн нормыг гаргадаг байгаа юм. Энэ нормоор бид нар баяжуулсан хүнс үйлдвэрлэнэ гэдэг маань энэ гаргаж авсан  физиологийн нормынхоо 30-40 хувийг л хангахаар тэр баяжуулалтыг хийдэг. Өөр үлдсэн энэ хувиудад нь юу хийх вэ гэхээр, тухайн хүн өөр бүтээгдэхүүн авч болно, өөр бүтээгдэхүүнээс тухайн элементийг авч болно гэдэг энэ сонголтыг орхидог байгаа. Тэгэхээр илүүднэ гэдэг асуудал харьцангуй бага байдаг. Өөрөөр хэлбэл бид нар төмөр байлаа гэхэд физиологийн нормоор төмөр хэд байх хэрэгтэй вэ гэдгийг тооцож гаргаад, үүнийхээ  30-40 хувийг нь  баяжмалаар хийж өгч байдгаараа онцлог байдаг юм.

Ц.Гарамжав: Хүнс, хөдөө аж ахуй, хөнгөн үйлдвэрийн яамны Бодлогын хэрэгжилтийг зохицуулах газрын дарга дараагийн асуултад хариулъя. Энэ үйлдвэрлэгчдийн эрх зүйн орчинг зохицуулах уу? Эрх, үүргийг нэлээн дэлгэрэнгүй тодорхой болгож өгөх хэрэгтэй байна? Худалдаалагчид, үйлдвэрлэгчид хүнсийг, энэ баяжуулсан хүнсийг. 

3 номерын микрофон

О.Онон: Тэгэхээр дэлхийн улс орнуудад Засгийн газар, нийгмийн эрүүл мэндийн байгууллага, үйлдвэрлэлүүд хамтраад баяжуулсан хүнсний олон хөтөлбөрүүдийг хэрэгжүүлж байгаа туршлагууд бол байдаг, тухайлбал 140-өөд оронд давсыг иоджуулах, мөн 83 оронд бол ямар нэгэн үр тарианы бүтээгдэхүүнийг заавал баяжуулах,  23 оронд  хүнсний тосыг, зарим оронд бол хүнсний амтлагч бүтээгдэхүүнийг баяжуулах ийм хөтөлбөрүүд хэрэгжиж явдаг ийм туршлага байна.

Ерөнхийдөө хүнс баяжуулах гэдэг асуудал нь нийгмийн эрүүл мэндийн судалгааны дүнд үндэслэж шаардлага нь бол гардаг. Ямар хүнсийг юугаар баяжуулах вэ гэдэгт бид нар бол гол нь  Хүнсний хууль эрх зүйн хорооноос гаргасан олон улсын стандарт байна. Энэ дээр гол баримтлах зарчмуудыг зааж өгсөн байдаг. Тэгэхээр энэ бол үйлдвэрлэгчийн асуудалтай холбоотой. Тухайлбал аюулгүй байдлын асуудал байна. 

Дараа нь шим тэжээлийн бодисуудын харилцан үйлчлэлийн асуудал. Баяжуулж байгаа тохиолдолд тухайн хүнсний бүтээгдэхүүн маань байгалийн байдлаараа ямар шим тэжээлийн бодис агуулж байна? Тэнд баяжуулагч бэлдмэл маань ямар харилцан үйлчлэл байна уу? Сөрөг, эерэг байна уу  гэдэг асуудал дээр бид нар анхаарах ёстой байх. Мөн биолгийн идэвхт чанараа хадгалж чадаж байна уу? Энэ бол үйлдвэрлэлийн явцад, мөн худалдааны явцад хадгалах, хадгалалтын үйлдвэрлэлийн горимын асуудалтай холбоотой. Техникийн боломж гэсэн бас нэг зарчим байна.  Энэ дээр заавал баяжуулахаар заасан тохиолдолд Монгол Улсад үйлдвэрлэж байгаа  бүх бүтээгдэхүүн сүү байлаа гэхэд заавал гээд орчиход бүх үйлдвэрүүд баяжуулах хэрэгтэй болох болов уу гэж бодож байна. Тэгэхээр энэ дээр техникийн боломж талаасаа ямар байна вэ гэдэг талаа харах байх.

Мөн хүнсний бүтээгдэхүүний сонголт гэсэн асуудал байгаа. Энэ дээр тухайлбал, Америкийн хүнс байгууллагаас гаргасан тохиромжтой бус бүтээгдэхүүнүүд гэсэн заалтууд байдаг юм билээ. Тухайлбал шинэ жимс, мах шууз, загасны мах, сахар, чихэр, ундаа гэх мэт бүтээгдэхүүнийг баяжуулахад тохиромжгүй гэсэн. Тэгэхээр бид нар хүнсээ зөв сонгох ёстой гэсэн бас нэг тийм зарчим байгаа.

Тэгээд энэ хуулийн төсөл дээр үйлдвэрлэл, худалдаанд тавих хяналтын асуудлууд тусчихсан байсан гэж ойлгож байгаа. Мэдээж нарийвчлах асуудал нь чухал байгаа.

Ц.Гарамжав: Ундраа гишүүний микрофоныг өгье.

А.Ундраа: Мөнхбаатар гишүүн яг хуулийн найруулга, нэр томьёо тал дээр бас яг тодорхой саналуудыг хэлж байгаад талархаж байна. Үйлдвэрлэгчдийн эрх, үүрэг, худалдаалагчдын эрх, үүргийг дэлгэрүүлэх тухай, хир зэрэг дэлгэрэнгүй тусгах вэ гэдэг чиглэлээр бид нар бас судалж үзсэн. Тэгэхээр хүнс баяжуулах тухай асуудал бол манай улсын хувьд шинэ зүйл боловч маш олон орны хувьд үүнийг олон арван жилийн туршид хийсээр ирсэн, 1930-аад оноос, 1940-өөд оноос гээд тухайн улсын хэрэглэдэг гол хүнсний нэрийн бүтээгдэхүүнүүдээрээ дамжуулан хүн амын бие организмд шаардлагатай шим тэжээлийн зүйлсээр баяжуулж ирсэн байгаа. Тэгэхээр манай хувьд энэ шинэ зүйл боловч бид нар өмнөх, өмнөх олон улсуудын туршлагаас харах ийм бололцоо байна, олон улсын практикт. Тэгэхээр бид нар нэлээд олон орнуудын хүнс баяжуулах тухай хууль эрх зүйн зохицуулалтыг харьцуулсан судалгаа хийсэн. Тэгээд энэ харьцуулалтуудыг харахад маш олон орнуудын хувьд энэ эрх, үүргийг хэт нарийвчилж зааж өгөх нь үйлдвэрлэл болон хүнсний зах зээл, борлуулалт гээд энэ уруу дэндүү их нарийн заах нь бас энэ хуулийн хэрэгжилтийг хангахад учир дутагдалтай болгодог гэсэн ийм практик байдаг юм байна. Тэгэхээр дэндүү нарийвчилж заахаасаа илүү тодорхой аль хүнсний зүйлийг ямар тунгаар яаж баяжуулах вэ гэдгийг журмаар зохицуулах нь хамаагүй илүү үр дүнтэй. 

Тэгэхээр бид нар жишээлбэл 5 жил тутамд хийгддэг үндэсний хэмжээний судалгаанууд байна. Тэр судалгаагаар жишээлбэл манайд гол нэрийн бүтээгдэхүүнүүдээ баяжуулж явж байгаад  5 жилийн дараа дахиад судлахад хүн амын дунд шим тэжээлийн дутагдал багассан байна уу? Үгүй юу гэдгийг бид нар дахин дахин хянах ёстой. Тэгэхээр аль насны бүлэглэлийн хувьд ер нь энэ дутлыг бид нар сэргийлж чадсан байна. Тэгэхээр тухайн журмандаа бид нар нэмэлт, өөрчлөлт оруулахаар бол үүнийг судалгаан дээр үндэслээд тэгээд өөрчлөөд явах бололцоотой. 

Журмаар зохицуулах асуудлыг бол сая  манай яамны мэргэжилтнүүд, тухайн холбогдох газрынх нь журмаар бэлдэж байгаа гэдгээ бас илэрхийлсэн. Зөрчлийн тухай хуулийн тухайд бол Зөрчлийн тухай хуульд байгаа хүнсний холбоотой зохицуулалтаар л зохицуулагдана. Тэгэхээр энэ дээр нэмэлт юм оруулж, тодруулах шаардлага одоогоор байхгүй. Тэгэхээр энэ хуулиндаа бид түүнийг тусгаж өгсөн байгаа. 

Монгол хүний бие махбодийн физиологийн онцлог гэсэн энэ нэр томьёог тодруулах, бас эгзэгтэй цэг гээд таны энэ хэлж байгаа саналуудыг тусгаж аваад, тэгээд үүнийг цааш нь яаж өөрчлөх вэ? Илүү тодруулах хэрэгтэй бол хуулийнхаа төсөлдөө тусгая. Баярлалаа.

Ц.Гарамжав: Мөнхцэцэг гишүүн асуултаа асууя.

Г.Мөнхцэцэг:  та бүхний амгаланг айлтгая. Тэгэхээр энэ Баяжуулсан хүнсний тухай хууль цаг хугацааны хувьд ч, ер нь нийгмийн шаардлагын хувьд ч, зарчмын хувьд хэрэгжих цаг нь болсон гэж зарчмын хувьд дэмжиж байгаа. Тэгээд ер нь өнөөдөр Монгол хүн гурил, мах хоёроосоо амин дэмээ авдаг ч юм уу? Ер нь тэндээс өөрийнхөө хэрэгцээт зүйлийг авдаг үе нь тэртэй тэргүй өнгөрчихсөн. Тэгэхээр бид бол сүүлийн  10-15 жилийн хугацаанд үндсэндээ хүнсэндээ хэрэглэх нэмэлт бүтээгдэхүүн, нэмэлт зүйлүүдээ дандаа баримжаагаар авч хэрэглэж, нөгөө талдаа бас бие махбодидоо сөрөг ийм учралуудыг дагуулаад байгаа гэж би ингэж ойлгож, хардаг юм. Тэгэхээр ер нь бол манай Монгол орон өөрөө бүс нутгийн хувьд ч тэр, цаг агаарын хувьд ч тэр, өөрөө байгалийн хувьд ч тэр, ард иргэд, хүн арддаа өгдөг тийм хүнсний хэрэглээ нь их онцлогтой л доо. Ялангуяа манай говийн бүс нутагт бол ус нь өөрөө хужиртай, давстай учраас харьцангуй иодын дутагдалд бага өртдөг. Ялангуяа бамбай булчирхайн өвчлөл бага байдаг гэсэн ийм үзүүлэлтүүд гараад байдаг юм билээ. Тэгээд ирэхээр энэ баяжуулсан хүнсийг би тодорхой хэмжээгээр хэрэглээн дээр нь илүү анхаарч, ялангуяа үндэсний үйлдвэрлэлүүдийг нэлээн их дэмжих нь зүйтэй гэдэг талд бодитой байгаасай гэж харж байгаа юм.
 
Тэгэхээр би энэ хууль санаачилсан болоод ажлын хэсгийнхнээс ганц нэг зүйлийг асууя гэж бодож байна.  Энэ хуульд заасан байна л даа. Заавал энэ хэрэглэгдэх бүтээгдэхүүний нэр төрлийг батална гээд. Хичнээн нэр төрлийн бүтээгдэхүүнийг батлахаар оруулсан байгаа вэ гэдгийг асууя.

Мөн энэ хууль батлагдсанаараа энэ төрлийн бүтээгдэхүүн үйлдвэрлэгчдийг тусгай зөвшөөрөл олгоно, зайлшгүй лабораторитой байна гээд ийм юмнуудыг тусгасан байна л даа. Тэгэхээр энэ  юмнууд чинь бас тэр тухайн үйлдвэрлэгчиддээ дарамт болоод явчихгүй юу? Энэ талаас нь хир олж харсан байгаа вэ? 

Мөн Хүнсний аюулгүй байдлын тухай хуультай зөрчилдөх заалтууд байна уу? Давхардаж байгаа зүйлүүд байна уу гэдгийг асууя гэж бодож байна. Тэгээд мэдээж тодорхой хэмжээгээр энэ дээр хуулийнхаа утга санаа, найруулга дээр нэлээн ажиллах ёстой байхаа. Тэгээд янз бүрийн гаднын үг, үсгүүд нэлээн байна. Дэлхийн стандартын дагуу хэрэглэгддэг үг, үсгүүд ч байж л байгаа байх, гэхдээ бас жаахан монгол талаа барьж хийвэл илүү хэрэглээ гэдэг талаасаа чухал болов уу гэж харж байна. Дээр нь би бас нэмэлтээр энэ баяжуулсан хүнсэн дээр байдаг шошго, энэ заалтуудыг нэлээн анхаарч тусгаж өгөх тал дээр энэ хуулиндаа юмнуудаа хийгээч ээ. Бид нар ерөөсөө  надад нэг ийм юм дутагдаад байгаа юм байна гэж дандаа ийм баримжаа, төсөөллөөр очоод юмаа аваад хэрэглэчихдэг. Гэтэл яг энэ дээр нь тэр хүний тухайн онцлогт тохирсон хэрэглээ болж чаддаг юм уу гэдэг энэ хяналтаа өөртөө тэр тухайн хүн хийж чаддаггүй. Ялангуяа тэр шошго, хэрэглээний зааврыг илүү их монгол талаас нь  хийх нь зүйтэй гэж ингэж ойлгож байгаа юм. Энэ З асуултыг тавьж байна.

Ц.Гарамжав: Эрүүл мэндийн яамны мэргэжилтэн.

Б.Бямбатогтох: Хууль гарсан тохиолдолд бид хүнс баяжуулах удирдамжийг шинэчилж байгаа. Бид нарын төсөөлж, ойлгож байгаагаар баяжуулалтыг хоёр үндсэн зарчмаар хийдэг. Нэгдүгээрт нь, зайлшгүй баяжуулах шаардлагатай бүтээгдэхүүн гэдэг. Энэ дээр түрүүний бид нарын яриад байгаа өргөн хэрэглээний буюу ядуу, баяны  ялгаагүйгээр хүн болгон, өдөр болгон хэрэглэдэг бүтээгдэхүүнүүд ордог. Энэ дээр Монгол Улсын хувьд З бүтээгдэхүүнийг бид түлхүү, зайлшгүй баяжуулах шаардлагатай гэдэг нэр томьёонд оруулж байгаа. Энд нь давс, гурил, сүү гэсэн ийм бүтээгдэхүүнүүд. 

Дараагаар нь сайн дурын баяжуулалт гэдэг ийм ангилал байдаг. Энэ дээр өргөн хэрэглээний бус хүмүүс авч хэрэглэх боломжтой ийм бүтээгдэхүүнүүд, жишээлбэл манай оронд эхлээд байгаа өндгийг баяжуулах энэ асуудлууд бол сайн дурын баяжуулалт гэсэн энэ ангилалд орж явах боломжтой байгаа юм. Хэрвээ баяжуулсан бүтээгдэхүүний үйлдвэрлэл гарсан тохиолдолд бүтээгдэхүүн болгон дээр стандартууд гарна. Тэгэхээр энэ тохиолдолд бид нар баяжуулсан  хүнс гэдэг шошго байрлуулах боломжтой болж ирж байгаа юм.

Бид нар сая хүнсний бүтээгдэхүүний шошгийн стандарт гэдгийг дөнгөж сая  16 онд шинэчилсэн. Энэ дээр баяжуулсан хүнс, одоо бид нарын их түгээмэл яригдаад байгаа хувиргасан амьд организмтай хүнс ч гэдэг юм уу? Энэ тэмдэглэгээнүүдийг боловсруулж, тавих шаардлагатай гэдгийг хүнсний бүтээгдэхүүний шошгын стандартад оруулаад өгчихсөн байгаа учраас бид хэрвээ баяжуулсан хүнсний бүтээгдэхүүн үйлдвэрлэсэн тохиолдолд ийм шошготой болох боломжтой, үүнийгээ оруулна гэж үзэж байгаа. 

Дээрээс нь хэрэглээний заавар гэдэг дээр нэлээн түлхүү эмч, эрдэмтдээс оролцуулж байгаад гаргаж өгөх шаардлагатай, түрүүн Ундраа гишүүн хэлсэн. Зарим тохиолдолд гемоглобины илүүдэлтэй хүмүүс байж байдаг, бүр дээрээс нь элэгний ачаалал  нэлээн багатай болчихсон, эмгэгтэй хүмүүст анхааруулга өгсөн ийм хэрэглээний заавруудыг бэлдэнэ гэсэн ийм бодолтой байгаа.

Тусгай зөвшөөрлийн хувьд би буруу сонсоогүй бол энэ дээр тусгай зөвшөөрөл авах шаардлагагүй байх. Дотоодын хяналтын лаборатори зайлшгүй байх шаардлагатай. Өөрөөр хэлбэл, бүтээгдэхүүний сорьц болгон дээрээ баяжуулалт хийгдсэн байдал маань ямар байна вэ гэдгийг үздэг. Жишээлбэл, давсны хувьд бол хурдавчилсан тестүүдийг хүртэл аж ахуйн нэгжүүдээр болон хэрэглэгчдэд өгдөг, маш хурдан хугацаанд тусаагаад үзэхэд давсны агууламж нь хир байна вэ гээд, түүнтэй адилхан баяжуулсан гурил дээр төмрийн агууламж ямар байна вэ гэдгийг тусаадаг арга аргачлалын стандартууд бэлэн болчихсон байгаа. Сүүн дээр энэ асуудлыг боловсруулах болно.

Ц.Гарамжав: Хүнс, хөдөө аж ахуй, хөнгөн үйлдвэрийн яам дараагийн асуултад хариулъя.

Т.Гантогтох: Мөнхцэцэг гишүүний асуултад хариулъя. Тухайн энэ хэлэлцэх эсэх нь явж байгаа энэ хуулийн төслийг Хүнсний тухай хууль болон Хүнсний аюулгүй байдлын тухай хуультай хир нийцэж байгаа вэ гэдэг асуулт асуусан. Энэ тал дээр бид бүхэн хэлэлцэх эсэхийг шийдвэрлэчихвэл цаашид хэлэлцэх явцдаа тухайн хуулиудын заалт болгонтой уялдуулж сайжруулаад явна. Мөн эрх, үүргийн талаар бид бүхэн, хэрвээ хуулийн төсөл маань хэлэлцээд, батлагдаад явбал журмаа ямархуу байдлаар гэрээ болон механизмуудаа тухай бүр нь боловсруулаад явчихна.

Ц.Гарамжав: Саранчимэг гишүүн асуултаа асууя.

Б.Саранчимэг: Та бүхэнд энэ өдрийн мэндийг хүргэе. Өнөөдөр ганц Монгол төдийгүй дэлхий нийтээрээ энэ хүн амын амьдарч байгаа газар зүй болоод энэ цаг агаарын нөхцөлөөс болоод маш их амин дэм, эрдэс бодисоор дутагдаж байгаа гэдгийг маш олон судалгаа харуулж байгаа. Өнөөдөр энэ чухал асуудлыг санаачлаад, хэлэлцүүлээд, энэ хууль эрх зүйн орчинг бий болгох гээд оруулж ирж байгаа Ундраа, Гарамжав, Батзориг гишүүддээ талархаж байна.

Өнөөдөр энэ асуудлыг яриад байдаг боловч бид нар амьдрал дээрээ хэрэгжүүлэх хэрэгтэй болчхоод байгаа юм. Бид нар Шинжлэх ухаан технологийн их сургууль дээр очиж мэдээлэл сонсоод, энэ тал дээр олон жилийн үйл ажиллагаа хийсэн талаар танилцаж байсан. Жишээ нь, Улаанбаатар хотод 1 сургуульд нь амин дэм, эрдэс бодисоор баялаг өдрийн хоол өгөөд, нөгөө дэхэд нь өгөхгүй байгаад харьцуулахад жирийн өдрийн цайг нь өгөхөд ямархуу өөрчлөлтүүд орж байгаа вэ гэдгийг бүр судалгаагаар харуулсан байсан. Тэгэхээр цаашдаа энэ хүнсний талон болоод өдрийн хоол, энэ цэцэрлэгийн хүүхдийн хоолон дээр энэ эрдэс бодис болоод амин дэмийг  нэмэгдүүлэх тал дээр илүү их анхаарч, төрөөс бодлогоор ажиллах ёстой. Тэгээд энэ тал дээр та нар маань илүү их хууль эрх зүйн орчныг сайжруулах тал дээр илүү их анхаарах хэрэгтэй. Яамдаас журам батлагдаад ирэхээр энэ дээр анхаараарай гэсэн нэг ийм санал байгаа.

Өнөөдөр хүнсний бүтээгдэхүүн баяжуулахад нэмэгдэл зардал орох хэрэгтэй байгаа. Тэгэхээр энэ өртөг нь хир хэмжээгээр нэмэгдэж байгаа вэ? Энгийн хүнсний бүтээгдэхүүнээс ямар ялгаатай байгаа вэ? Энэ тал дээр тооцоо судалгаа хийсэн үү гэсэн нэг ийм асуулт байна.

Нөгөөтэйгүүр энэ хуулийн төсөлд баяжуулсан хүнснийг олон улсад магадлан итгэмжлэгдсэн лабораториор баталгаажуулна гэсэн байна. Тэгэхээр өнөөдөр энэ улсын хэмжээнд ийм лаборатори хэд байгаа вэ? Одоогийн байдлаар  дэлгүүрүүдэд баяжуулсан талх, сүү, гурил, иоджуулсан давс зэргийг л борлуулж байгаа. Тэгэхээр эндээс батлагдсан стандарт технологиор албан жур маар хийгдэж байгаа баяжуулах хүнсний бүтээгдэхүүний жагсаалтыг Эрүүл мэндийн яам батална гэж байгаа. Тэгэхээр энэ стандарт, технологийг нэвтрүүлээд явах уу? Дахиад шинэ стандартуудыг гаргах шаардлагатай байгаа юу? 

Мөн албан журмаар заавал баяжуулах хүнсний бүтээгдэхүүний жагсаалт гаргаад, хууль хэрэгжүүлээд, хүнсний бүтээгдэхүүн үйлдвэрлэгчдэд илүү их хүндрэл учраад явах уу? Энэ тал дээр ямар бодлого байгаа вэ? Энэ тал дээр асуудал гарахгүй юу гэсэн ийм нэг асуулт байна.

Ц.Гарамжав: Эрүүл мэндийн яам 1 номерын микрофон дээр хариулъя.

Б.Бямбатогтох: Хүнсийг баяжуулахад зардал мэдээж гарна. Энэ нь аль болохоор дэлхий нийтэд баримталж байгаа зарчим бол тухайн орон өөрт нь юу хэрэгтэй байгаагаа гол тодорхойлоод, түүнийгээ нэмж өгөх ийм арга байгаа. Тэгэхээр бусад орон жишээлбэл, зарим  гаднын номоос үзэхэд янз бүрийн тоонууд гардаг. Тэр нь яаж байна вэ гэхээр, тухайн орны баяжуулж байгаа бүтээгдэхүүнд ямар ямар эрдэс амин дэмүүд орж байна вэ гэдгээс шалтгаалж байгаа юм. Манай орны хувьд өргөн хэрэглээнийхээ энэ бүтээгдэхүүнүүд дотроо ихээхэн түгээмэл дутагдаад байгаа амин дэм болох  7-8 төрлийн юмнуудыг бид нар багтаах ийм зорилго тавьдаг. 

Иоджуулсан давсны тухайд бол  1 тн давсыг үйлдвэрлэхэд 2.3 ам доллар зарцуулдаг гэсэн ийм тоо байгаад байгаа. Тэгэхээр энэ дээр бид нар тооцоогоо дахиж хийнэ гэсэн үг. Ер нь төдийлөн өмнө нь хийгдэж байсан судалгаануудаас үзэхэд 1 кг гурилаас нэг хүнд 100 төгрөг орчим зардал гардаг ийм тооцоо байсан. Тэгэхээр энэ тоог яг одоогийн байдлаар шинэчилнэ. Түрүүний стандартууд дээр бол Эрүүл мэндийн яам ганцаараа стандарт боловсруулахгүй, стандартыг холбогдох бүх хүмүүс боловсруулна. Эрүүл мэндийн яамны хувьд бол удирдамж боловсруулна. Удирдамж гэдэг маань хэдээр яах вэ? Үүнийг байнга шинэчилж байх ийм зориулалттай удирдамжуудыг боловсруулна. 

Энэ тооцооны талаар ДЭМБ-ын зөвлөхтэй, Нийгмийн эрүүл мэндийн үндэсний төвөөс хийж байсан судалгааны талаар эрдэм шинжилгээний ажилтан тодруулах байх аа.

Н.Болормаа: Бид 2010 онд Эрүүл мэндийн яамаар  хүнс баяжуулах тухай удирдамж батлуулсан. Энэ удирдамжийг батлуулах явцад эдийн засгийн үр ашиг нь ямар байх вэ? Үйлдвэрлэгчээс ямар тооцоо гарах вэ? Манайд гурилыг баяжууллаа гэхэд ямар ямар бүтээгдэхүүнээр, ямар ямар амин дэм, эрдсээр баяжуулах вэ? Энэ баяжуулагч бэлдмэлийн зардал маань ямар байх вэ гэдэг  тухайн үедээ  2011 онд тооцож байсан. Жишээлбэл, тэр үед гурилыг В1, В3, В6, фолийн хүчил, төмөр, цайр, мөн Д аминдэмээр баяжуулна гээд ийм 7 төрлийн амин дэмээр баяжуулахад энэ баяжуулагч бэлдмэл маань  1 тн гурилыг баяжуулахад  2.3 доллар шаардлагатай гээд  1 тн гурилд  2.3 долларын баяжуулагч бэлдмэлийг нэмнэ гээд тухайн үеийн тийм тооцоо гарч байсан. Тэгэхээр бид бол одоо нэгэнтээ стандарт юмаа шинэчлэхийн тулд энэ бүх баяжуулагч бэлдмэлийн маань өнөө үеийн зардал  маань ямархуу байна вэ? Ер нь зардал гарна. Гэхдээ тэр зардлаас гарах өртөг,  үр ашгийн тооцоо гэдэг юмыг хийдэг юм билээ. Тэгэхээр энэ өвчнүүдээс шалтгаалах улс орны зардал болон хүнс баяжуулах зардал маань бусад орны жишээн дээр хийсэн тооцоогоор бол 9:1 -ийн харьцаатай байдаг гэсэн олон улсын зөвлөх тухайн үедээ хэлж байсан. Тэгэхээр баяжуулалтад гаргах зардал маань  1 байхад тэр тухайн өвчнийг эмчлэх, тухайн хүний эрүүл мэндийн зардал 9 байна гэсэн ийм харьцаатай байдаг. Тэгэхээр ямар ч тохиолдолд эдийн засаг, үр ашгийн ашигтай ийм . . /хугацаа дуусав/.

Ц.Гарамжав: Лабораторийн талаар Туяацэцэг захирал нэмж хариулъя.


Ж.Туяацэцэг: Сайн байцгаана уу? Та бүхэнд энэ өдрийн мэнд хүргэе. Улс орны өмнө тулгамдаад байгаа гол асуудлуудыг бас ингэж Байнгын хороогоор орж хэлэлцүүлж, хуулийн төсөл санаачилж байгаад судлаачдын хувьд бид нар талархалтай байна. 


Энэ лабораторийн түвшингийн хувьд гэхэд түрүүн эрүүл мэндийн байгууллагуудын төлөөлөл бас хэллээ. Энэ дээр хурдавчилсан аргаар буюу үйлдвэрлэлийнхэнд зориулсан таних тестийн аргуудыг бид нар өмнө нь иод болон гурилан дээр хэрэглэж байсан. Яг нарийвчлалтай үзэх, тунгийн хэмжээг нарийвчлалтай, энэ чинь микро элемент бөгөөд ялангуяа аминдэм, эрдсүүд илүүдэж болдоггүй учраас үүнийг яг тухайн бүтээгдэхүүнд жигд тархсан байна уу? Яг орц нормын хэмжээнд байна уу гэдгийг үзэхийн тулд заавал лабораторийн нарийвчилсан шинжилгээнүүд энд хэрэгтэй байдаг. Энэ иодыг буюу гурилыг баяжуулж байх үед улс орны хэмжээнд ийм боломж их муу байсан. Одоо харьцангуй  энэ боломжууд хангагдаад байгаа, энэ мэргэжлийн хяналтын төв лабораторууд, их, дээд сургуулийн лабораториуд, шинжлэх ухааны байгууллагууд, хүрээлэнгүүдэд энэ боломж нээгдсэн байгаа. Тэгэхээр энэ хуулийн нэр томьёолол дээр болохоор олон улсад магадлан итгэмжлэгдсэн лабораториор үүнийг хянуулна гэсэн байна л даа. 


Тэгэхээр бид нар ДЭМБ-ын зөвлөмж энд ямар тунгаар, ямар хэмжээ, орц нормоор байх вэ гэдгийг зааж өгдөг учраас энэ лабораторид хэрэглэгдэж байгаа тогтоож байгаа арга аргачлал нь мэдээж олон улсын хэмжээнд зөвшөөрөгдсөн ийм арга аргачлалаар явах шаардлагатай гэж үздэг. Тэгээд улсуудын асуултад нэмэлт болгоод хэлэхэд, ямар үнэ өртөг нэмэгддэг юм бэ гэж байна. Энэ үнэ өртөгт түрүүн энэ Нийгмийн эрүүл мэндийн төвийнхний хэлсэн судалгаагаар  9:1 харьцаатай байна. Тэгэхээр бид нар өвдсөн хойно орныхоо тоог нэмээд байх уу? Эмийн үнийг чөлөөлөөд байх уу гэдэг асуудал ярихаасаа илүүтэй бид нар бүх нийтийг хамарсан ийм тогтолцоог бий болгох, ялангуяа хүнсээр нь дамжуулж,  хүнийг эрүүлжүүлэх, эрүүл мэндийг дэмжих асуудлаа ярих нь хамгийн чухал гэдгийг энд онцолж хэлмээр байна.


Тэгээд нэгэнт микрофон олдсон дээр хэлэхэд, Баяжуулсан хүнсний хууль биш юм шүү, Хүнсийг баяжуулах хууль юм байгаа. Баяжуулсан хүнс гэдэг ойлголт бол их өөр болоод явчихдаг. Бид нар байгаа   хүнсээ баяжуулах гээд байгаа юм. Түрүүн эрх зүйн хүрээнд, үүнийг үйлдвэрлэгчдийн хүрээнд, хэрэглэгчдийн хүрээнд ямар ямар зохицуулалтууд энэ дээр гарах вэ гэхээр, бид нар энэ дээр маш их судалгаа хийж байх ёстой. Байнгын судалгаа явуулж байж, хүнсээ баяжуулах хэрэгцээ байна уу? Цаашид үүнийг үргэлжлүүлэх үү? Ямар хүнсийг нэмэлт болгох юм бэ гэдэг асуудлууд бол маш чухал байдаг. Тэгээд энэ хуульд орж болдог эсэхийг сайн мэдэхгүй байна. Ер нь бол хүмүүсийн, нийт иргэдийн хүнсний хэрэглээний боловсролыг бид нар дээшлүүлэх шаардлага байгаа юм.  Ерөөсөө боловсролгүйгээсээ болоод юу идэж хэрэглэх вэ? Манайд таргалалт их байна, нөгөө талаар тураалтай хүүхдүүд байна гэдэг, ерөөсөө эд нар юутай холбоотой вэ гэхээр хүнсний хэрэглээний боловсрол их дутмагаас болж энэ асуудлууд их үүсдэг. 


Тийм учраас бид нар энэ хуульд үүнийг тусгах хэрэгтэй. Аливаа улс орон бол хүмүүсийнхээ юу хэрэглэж байна? Юу дутагдаж байна? Юу нь илүүдэж байна вэ гэдгийг 5 жил тутамд хянаж байх ёстой байдаг. Манай улс бол энэ хяналтыг Эрүүл мэндийн яам удирдан зохион байгуулдаг боловч энэ нь  тодорхой зорилтод бүлгүүдэд чиглээд явчихдаг учраас бүх нийтийг хамарсан ийм судалгаа болж чаддаггүй гэдгийг энд онцлон хэлмээр байна.


Хүмүүсийн мэдлэг, хандлага, дадлагыг сайжруулах хэрэгтэй. Түрүүн ч ярьж байсан, шошгожилтийг маш сайн анхаарах хэрэгтэй, бид нарын өмнө нь хийсэн судалгааны дүнгээс харахад улсууд энэ шошгыг юунд хэрэглэдэг вэ гэдгийг асууж байсан.  70.7 хувь нь зөвхөн хадгалалтыг бид нар зөвхөн шошгоноос хардаг гэсэн дүн байдаг.  9.5 хувь нь л зөвхөн орц . . . /хугацаа дуусав/.


Ц.Гарамжав: Сүхбат гишүүн асуултаа асууя.


А.Сүхбат: Хоол хүнсний тухай энэ хуулийг санаачилж, боловсруулах энэ ажил дээр, хүнс баяжуулалтын хууль гэж ярьж байна шүү дээ, энэ хуулийг бол дэмжиж байна. Үүнийг санаачилсан гишүүддээ талархаж байна. Тэгэхээр хоол хүнсний асуудал бол үндэсний аюулгүй байдал, тэгээд эрүүл амьд явах ийм асуудлын л тухай яриад байгаа юм. Тэгээд энэ хуулийн заалтын 1.1 дээр ингэж байна. Хүн амын эрүүл мэндийг хамгаалах гэж байна. Тэгэхээр энэ хуулийн нэр дээр нэг санал байна. Тэгээд хамгаалдаг юм бол хамгаалсан шиг хамгаалах хэрэгтэй байгаа юм. Хүнс баяжуулалт болон хориглох хоол хүнсний хууль гэсэн ийм нэр байж болдоггүй юм уу? Яагаад үүнийг ярьж байна вэ гэхээр, саяхан бид нар Байнгын хороогоороо хувиргасан амьд организм, генийн өөрчлөлттэй хоол хүнсний талаар бид бүхэн зарласан байгаа, олон нийтэд. Тэгэхээр үүнтэйгээ холбогдуулаад хамгаалдаг юм бол зарим хоол хүнсийг хориглох иймэрхүү зайлшгүй шаардлага гараад байгаа та бүхэн ч мэдэж байгаа. ОХУ гэхэд л генийн өөрчлөлттэй хоол хүнсийг импортоор оруулахыг хориглосон хуультай байгаа.  Хүнснийхээ асуудлыг дотооддоо бараг 100 хувь шийдэж чадаж байна гэсэн үг шүү дээ, тэр улс.


Тэгээд З асуулт байгаа юм. Бид бүхэн одоо өөрсдийнхөө хүчин чадлаар сүү, цагаан идээ, мах, зэрлэг болон таримал жимс жимсгэнэ, самар, үр тариа, гурил гээд өөрсдийнхөө нөөц бололцоогоор хэрэглээнийхээ хэдэн хувийг хангаж чадаж байна вэ гэдгийг асуумаар байна. Энэ судалгаа та нарт байдаг уу? 


Энэ хувиргасан амьд организм, генийн өөрчлөлттэй хоол хүнсэнд хамаарч байгаа энэ хийжүүлсэн ундаа, кола спрайт, энэ чихэртэй уснуудын хэрэглээ хэмжээг нь тавьж, хязгаарлаж өгөх цаг болсон юм биш үү? Энэ дээр та нөхдүүд маань ямар бодолтой байгаа вэ? Жишээ нь хүүхдийнхээ шүдийг гэмтээсэн эцэг, эхэд хариуцлага тооцно гэсэн нэг ийм төсөл явж байгаа. 


Тэгээд З дахь асуулт бол энэ Д витамины асуудлыг яаж шийдэж байна вэ? Яаж шийдэх боломж байдаг юм бэ? Монголчууд бол зуны 1-2 сард биеэ шарж амжиж чадаж байна уу? Чадахгүй байна уу? Тэгээд л хүйтэн сэрүүн улиралтай, тэгээд л боломжгүй байгаа шүү дээ. Зарим нь ч бүр хөдөө гадаа явж чаддаггүй байх, гол усанд орж чаддаггүй байх. Тэгээд хоолны хэрэглээн дээрээ ихэнх нь далайн гаралтай хоол хүнс бараг хэрэглэдэггүй шүү дээ. Тэгэхээр энэ талаар ямар санал бодолтой байна вэ гэдгийг хэлж өгөөч ээ, ийм З асуулт, 2 санал байна.


Ц.Гарамжав: Эрүүл мэндийн яам хариулъя, 1 номерын микрофоныг өгье.


Б.Бямбатогтох: Хувиргасан амьд организмаас гаралтай хүнсний бүтээгдэхүүний тухайд манай орны хувьд энэ бол түгээмэл байгаа. Гэхдээ энэ бүтээгдэхүүн бүгдээрээ хортой, эрүүл мэндэд бүрэн хориглох ёстой юу гэвэл бас үгүй ойлголт. Энэ маань өөрөө био инженерчлэлийн аргаар гаргаж авсан, мэдээж хүнсний хомсдлыг шийдвэрлэхэд их чухал үүрэгтэй бүтээгдэхүүнүүд байгаа. Бид энэ дээр Эрүүл мэндийн яам, Байгаль орчны яам хамтраад үүний журмыг боловсруулаад, Хүнс, хөдөө аж ахуйн яаманд бүртгэх энэ асуудлыг шийдвэрлээч ээ гэдэг хүсэлтээ тавиад нэлээн удаж байгаа. Тэгэхээр энэ асуудал одоо Хүнс, хөдөө аж ахуйн яамны удирдлагууд байгаа энэ үед бол үүнийгээ шийдэх байхаа гэсэн ийм хүлээлттэй байна.


Хийжүүлсэн усны тухайд бол манайд үнэндээ хийжүүлсэн ундааны хувьд үнэхээр анхаарал татсан ийм байдалд байгаа. Хийжүүлсэн ундаа гэдэг бол эрүүл мэндийн хувьд ч гэсэн хүнд үнэхээр шаардлагатай бүтээгдэхүүн биш байгаад байгаа. Тэгэхээр дэлхийн бусад улс орнууд энэ асуудлуудыг яаж шийдвэрлэдэг юм бэ? Гэхээр ерөнхийдөө татварын асуудлыг нэмэгдүүлэх замаар шийдвэрлэдэг юм байна. Тэгэхээр Эрүүл мэндийн яамны зүгээс энэ улс орон ийм эдийн засгийн хүнд, хямралтай байгаа үед чихэр агуулсан ундааны татварыг нэмэгдүүлэх ийм санаачлагыг гаргаад, Сангийн яаманд энэ асуудлыг хүргүүлсэн байгаа. Өөрөөр хэлбэл бид бусад орнуудын туршлагаар  1 литрт оногдох бүтээгдэхүүндээ тухайн орны бага дэвсгэрттэй дүйхүйцээр ийм татвар оногдуулдаг туршлагатай юм байна. Манай орны хувьд нэг литр чихэр агуулсан ундаанд  100 төгрөгний татвар тавихад жилдээ тухайн  манай улсад 40 тэрбум төгрөгийн орлого орохоор ийм тооцоо гарсан байна билээ. Үүнийг анагаахын шинжлэх ухааны эрдэмтэд үргэлжлүүлж, судалгааг хийж байгаа. Энэ дээр бид нар энэ асуудлаар шийдвэрлэхгүй бол одоо жишээлбэл, коко кола, спрайт байдаг юм уу? Бүх төрлийн ийм ундаа Монгол Улсад орж ирж, хамгийн сүүлд  тэгээд гадагшаа экспортолдог, дотооддоо хэрэглээ хэтэрхий замбараагүй ихэдсэн ийм тал байгаа. Хүнс, хөдөө аж ахуйн яамнаас өгсөн мэдээлэлд ч гэсэн сүүлийн жилүүдэд нэмэгдэж байгаа үйлдвэрлэл бол чихэр ундаа буюу жүүсний үйлдвэрлэл хамгийн их нэмэгдэж байгаа гэсэн ийм мэдээлэл байгаад байгаа юм байна.


Д аминдэмийн хувьд манай орны хувьд шийдэх ёстой бас нэг маш том асуудал болоод байгаа. Д аминдэм гэдэг маань маш их болгоомжтой гэдэг юм уу? Шинжлэх ухааны үндэстэйгээр хэрэглүүлэхгүй бол бас илүүдэл байдаг ийм эмгэг. Энэ утгаараа бид нар Д аминдэмийг бэлдмэл хэлбэрээр хэрэглүүлэхээс илүүтэйгээр хүнсийг баяжуулах замаар хэрэглэх нь илүү манай орны хувьд хэрэгтэй юмаа гэдэг ийм дүгнэлтэд хүрсэн. Яагаад вэ гэхээр, монголчууд бол бүгдээрээ хүнсний бүтээгдэхүүнийг хэтрүүлэн хэрэглэдэг, хүнд хоол иддэг энэ тохиолдолд элэгний эмгэгт өртөх эрсдэл нь маш өндөр байж байдаг. Энэ тохиолдолд тосонд уусдаг аминдэм болох Д аминдэмийг бэлдмэлээр уухад элгэнд ачаалал өгөх ийм эрсдэлүүд байдаг учраас хүнсээр дамжуулсан маш их хөнгөн бөгөөд эрсдэл багатай арга гэж үзэж байгаа.


Тэгээд одоогийн байдлаар АПУ ХК-нийг бид Д аминдэмээр баяжуулах асуудал дээр удирдлага, арга зүйн дэмжлэг үзүүлж ажиллаж байгаа. Д аминдэмийн хоногийн хэрэгцээний жишээ нь 25 хувь гэж байгаа, дөрөвний нэг хувийг нь  хангахаар өнөөдөр Д-г хийж байгаа. Тэгээд энэ замаар бага, багаар нь байнга хангах нь Д аминдэмийн дутлаас сэргийлэх энгийн мөртлөө хор багатай арга гэж үзэж байгаа юм.


Ц.Гарамжав: Сүхбат гишүүнд 1 минут өгье.


А.Сүхбат: Асуулт байна, тодруулъя. Энэ тосонд уусдаг аминдэм гэж байна. Үүнийгээ ямар хүнсэнд, яаж хийх вэ гэдгийгээ тодорхойлж өгөөч.


Ц.Гарамжав: 1 номерын микрофон дээр, эрүүл мэндийн яамны мэргэжилтэн.


Б.Бямбатогтох: Тэгэхээр аминдэм Д бол өөрөө ангиллынхаа хувьд тосонд уусдаг аминдэм гэдэг. Усанд уусдаг гээд хоёр төрлийн аминдэмүүд байдаг. Тэгэхээр усанд уусдаг аминдэм гэвэл бүгдээрээ бид нар мэдэж байгаа, уусны дараа шээсээр үнэртээд гараад явдаг тэр төрлийн аминдэмийг л усанд уусдаг гэдэг. Д аминдэмийн хувьд тосонд уусдаг, бие мах бодид агуулагдаж барьж байж байдаг ийм аминдэм. Энэ утгаараа тосон суурьтай бүтээгдэхүүнүүдэд бол нэлээн тогтоц сайтай гэж үздэг. Энэ утгаараа сүү болон тосыг Д аминдэмээр баяжуулдаг. Гэхдээ Д аминдэмийг сүүлийн жилүүдэд ургамлаас ч болон янз бүрийн хэлбэрээр гаргаж авч байгаа. Эрго кальци перол, Холи кальци перол гэсэн ийм 2 төрөл байдаг. Эрго кальци перол гэдэг нь ургамлаас авдаг хэлбэр байдаг. Тэгэхээр энэ төрлөөр нь гурилыг баяжуулах боломжтой гэж үздэг. Тэгэхээр энэ төрлийг нь бол . . . /хугацаа дуусав/.


Ц.Гарамжав: Баярлалаа. Баяжуулсан хүнсний тухай хуулийн үзэл баримтлалтай холбоотой гишүүд асуулт асууж, хариултаа авч дууслаа. Энэ хуулийн төсөлтэй холбоотой үг хэлэх гишүүд нэрсээ өгье. Мурат гишүүнээр тасалъя. Сүхбат гишүүн үгээ хэлье.


А.Сүхбат: Хуулийн төсөл дээр би түрүүн хэлсэн байгаа. Шийдэж чадсан юм чинь бас хориглож чаддаг байх хэрэгтэй гэж. Түүнийг энэ хуулийн төсөл дээрээ энэ ажлын хэсгийнхэн анхаарна биз дээ.  


Нөгөө нэг санал бол далайн гаралтай загасны хэрэглээ монголчуудад маш их бага байдаг. Энэ талаар та бүгдэд судалгаа байдаг байх. Тэгэхээр энэ олон нууруудад бас их өсөж үржээд байгаа загаснуудын асуудлыг ярих хэрэгтэй юм. Жишээ нь энэ, Өгийнуур байна. Хагын хар нуур байна. Энд алгана загас тоймгүй өссөн байгаа. Бусад загас жараахайнуудаа идсээр байгаад, барихаар дандаа л алгана гарч ирдэг. Тэгэхээр энэ байгалийн тэнцвэргүй байдлыг та нөхдүүд  цааш нь ярьж, уламжилж, ажил хэрэг болгохыг бодоорой. Алгана загас бол  маш их кальци биедээ агуулсан, их тостой загас байдаг. Хагын хар нуур гэхэд л одоо урьд нь 5 шидэхэд  5 удаа цэвэр загас гардаг байсан бол өнөөдөр 5 удаа алгана  загас гардаг болчихсон. Үүнийг хоол хүнсэндээ хэрэглэж, эргээд үйлдвэрлэлд оруулж, тосыг нь ялгаж авах, эргээд кальцийн бэлдмэл хийх, энэ талд Монгол Улсад их хөөрхөн хэмжээний нөөц гараад ирчихсэн байгаа юм билээ гэдгийг санал болгоё. Тэгээд ажлын хэсгийнхэнд амжилт хүсье, энэ талаар саналаа хэллээ. Баярлалаа.


Ц.Гарамжав: Тэмүүлэн гишүүн үгээ хэлье.


Г.Тэмүүлэн: Баярлалаа.  Энэ Хүнс баяжуулалтын асуудлыг зохицуулах өнөөгийн шаардлага өнөөдрийн нийгэмд хэрэгцээ шаардлагатай байгаа ийм асуудал байгаа. Дээрээс нь Монголчууд бид нар өдөр тутмын маань хоол ундны хэрэглээнд маань хэвшил болоод бий болчихсон бамбай өвчнөөс сэргийлэх гэдэг бол бид нар иоджуулсан давсыг хэрэглэдэг гэдэг юм уу? Эсхүл хүүхдүүд маань ханиад томуу хүрлээ гэхэд Д витаминаар баяжуулсан ийм бүтээгдэхүүн хэрэглэх ч гэдэг юм уу иймэрхүү асуудлууд нэлээн хэвшил болчихсон.


Бид нар өнөөдөр харин би энэ хүнс баяжуулалтын асуудлыг энэ хуулийн хүрээнд тодорхой дэмжих, энэ салбарын бодлогыг нэлээн илүү шинэ шатанд гаргах шаардлага байна уу гэж хараад байгаа юм. Гурил, давснаас илүү өөр олон нэр төрлийн хүнсний бүтээгдэхүүнийг бий болгох, энэ салбарыг дэмжих шаардлага байгаад байна. Хамгийн энгийн жишээ гээд аваад үзэхэд ер нь амин дэмээр дутагдалтай байдаг хамгийн эмзэг бүлгийнхэн маань мэдээж нярай хүүхдүүд маань байдаг. Олон улсын түвшинд ч гэсэн аваад үзсэн баяжуулсан хоол хүнс гэдэг юм уу? Яг ийм нярай хүүхдийн хоол хүнсийг баяжуулах асуудал угаасаа түгээмэл байдаг. Хүүхдийн сүүн талд аваад үзэхэд формула милк буюу ерөөсөө баяжуулсан сүү бол хамгийн үнэтэй буюу ээжийн сүүнээс нөхөж авч чадахгүй тэр бүх амин дэмлэг витаминыг агуулсан байдаг гээд ерөнхийдөө цэвэр эдийн засаг, бизнес талаасаа бид нар энэ салбарыг хөгжүүлэх ийм боломж, бололцоо бидэнд байна, шаардлага байна гэж хараад байгаа юм.


Ер нь энэ үйлдвэрлэлийг хөгжүүлэхэд тэр баяжуулах бэлдмэлийн үйлдвэрлэлийг бий болгож, хөгжүүлэх нь хамгийн нэн тэргүүний шаардлага байх. Яг үүнтэйгээ холбогдуулаад энэ үйлдвэрлэлийг хөгжүүлнэ гэвэл мэдээж микро элемент багтаасан, тэр нэмэлт бүтээгдэхүүнийг үйлдвэрлэх гэдэг юм уу? Энэ үйлдвэрлэлийг бий болгоход хамгийн гол тэргүүний асуудал бол мэдээж энэ шинжлэх ухааны салбар, тэр судалгааны байгууллагын оролцоог хангах энэ тал дээр бол энэ байгууллагуудын оролцоог хангах тал дээр төрөөс дэмжих асуудал бол нэн тэргүүний асуудал байхаа гэж хараад байгаа юм.


Тэгэхээр би энэ хуулин дээр энэ талын оролцооны асуудал нэлээн учир дутагдалтай байна уу? Манай гишүүд маань ч гэсэн сая нэлээн хэллээ, эрх зүйн орчин, тэр зохицуулалтад бас анхаарах асуудал байна гэж яриад байгаа юм. Тэгэхээр бид нар саяны тэр шинжлэх ухааны салбар болоод судалгааны байгууллагын оролцоог хангах энэ байгууллагуудыг төрөөс дэмжих тал дээр нь анхаарч, энэ хуулиндаа нарийвчилж тусгах нь зүйтэй байхаа гэж хараад байгаа юм.


 Хоёр дахь асуудал бол мэдээж тэр хяналтын болоод лабораториудыг бэхжүүлэх асуудлууд нэн тэргүүний асуудал болоод байгаа байх. Сая хуулин дээр бол сая орж ирсэн байсан. Яг энэ төрлийн үйлдвэрлэлийн болон лабораторийн тоног төхөөрөмжийг гаалийн татвараас чөлөөлнө гэдэг юм уу? Тодорхой хөнгөлөлт дэмжлэг үзүүлнэ гэсэн ийм асуудлууд орж ирсэн байсан. Тэгээд дахиад илүү бид нар нарийвчлаад энэ лабораторийн байгууллагуудыг бэхжүүлэх асуудал нэг талаасаа зөв байхаа гэсэн ийм саналтай байна.


 Тэгээд ер нь цааш цаашдаа мэдээж дэлхийн нийтийн чиг хандлага энэ чиг уруу явж байгаа тохиолдолд бид нар энэ баяжуулсан бүтээгдэхүүнийг баялаг болгох, экспортын брэнд бүтээгдэхүүн болгох ч гэдэг юм уу?  Ийм боломж бололцоо бидэнд байна гэж харж байна. Тэгээд энэ талаасаа дэмжиж байна. Баярлалаа.


Ц.Гарамжав: Баярлалаа. Саранчимэг гишүүн.


Б.Саранчимэг: Хуулийн төслийг дэмжиж байгаа. Тэгэхээр энэ хуулийн төсөл дээр түрүүн бас нэлээд хэлсэн дээ. Протоколд оруулах үүднээс саналаа хэлье гэж бодож байна. Өнөөдөр хүмүүсийн өөрсдийнх нь хандлага, өнөөдөр эрүүл хоол идвэл яах ёстой? Тэгэхээр өнөөдөр эрүүл байхын тулд өнөөдөр эрүүл хоол, амин дэм, эрдэс бодисоор баяжуулсан ийм хоолуудыг идэх ёстой гэдэг энэ хүмүүсийн хандлага, хүмүүсийг энэ боловсролд илүү  хандуулах хэрэгтэй. Боловсролыг илүү их дээшлүүлэх хэрэгтэй байна. Тэгэхээр энэ хуулийнхаа төсөлд энэ тал дээр илүү их анхаарч оруулаарай гэж хүсэж байна.


Нөгөө талаар нэр томьёон дээрээ, одоо энд ороод ирэхэд зарим нь Хүнс баяжуулалтын хуулийн төсөл гээд, нөгөө дэх нь Баяжуулсан хүнсний төсөл гээд, тэгэхээр энэ нэр томьёон дээрээ илүү их анхаарч ажиллаарай гэж хүсэж байна.


Тэгээд дээрээс нь өдрийн хоол гэж байгаа. Хүүхдүүдэд өдрийн хоол, цэцэрлэгт багаасаа хүүхдүүд зөв хооллож, эрүүл эрдэс бодисоор хооллохын тулд одоо энэ сургууль, цэцэрлэгийн хоол хүнсэн дээрх баяжуулалтын талд нь, хүнсийг баяжуулах талд нь илүү их анхаарч, энэ хуулиндаа оруулаарай гэж хүсэж байна. Амжилт хүсье, баярлалаа.


Ц.Гарамжав: Батзориг гишүүн үгээ хэлье.


Б.Батзориг: Гишүүдийнхээ энэ өглөөний мэндийг хүргэе. Тэгээд хэд хэдэн санал хууль санаачлагчийн хувьд хэлье гэж бодож байна. Хүнс, хоол тэжээлийн асуудал бол улс орны тусгаар тогтнол, аюулгүй байдлын баталгаа болж байгаа юм. Тэгэхээр энэ хууль бол маш их шаардлагатай, цагаа олсон хууль гэдгийг манай гишүүд хэлж байна.


Монгол Улсын Засгийн газрын  2016-2020 он хүртэлх үйл ажиллагааны хөтөлбөр, 2015-2025 он хүртэл Төрөөс хүнс, хөдөө аж ахуйн талаар баримтлах бодлогын бичиг баримтад шим тэжээллэг болон органик хүнсний нэр төрлийг нэмэгдүүлэх, үйлдвэрлэлийг хөгжүүлэх зорилтууд тусгагдсан байгаа юм. Тэгээд хүн амын дунд явуулсан аминдэмийн эрдэс баялгийн дутагдлын талаарх судалгааны үр дүнд юу гэж гарч байна вэ гэхээр, ер нь бол Монгол Улсын иргэд өдрийнхөө авах хоол тэжээлийг  100 хувь авч чадахгүй байгаа. Ялангуяа ахмадууд, хүүхэд залуучууд хүнс тэжээлийн дутагдалд байгаа гэдэг ийм судалгааг мэргэжлийн байгууллагууд гаргаад байгаа юм. Тийм учраас энэ хуулийг санаачлах гол үндэслэл нь болж байгаа юм.


Хууль санаачлагчид, ажлын хэсэг бол хэд хэдэн хэлэлцүүлгийг зохион байгуулж, судлаачид, үйлдвэрлэгчид, төрийн захиргааны байгууллага, төрийн бус байгууллагуудын саналыг энэ хуулиндаа маш сайн тусгасан гэж харж байгаа. Эцэст нь хэлэхэд Монгол төрийн үүрэг бол энэ З сая иргэнээ шим тэжээллэг болон органик хүнсээр хангах ийм үүрэгтэй. Тэгэхээр энэ хуулийг баталж, гаргаж хэрэгжүүлэх ийм шаардлагатай байгаа гэж хууль санаачлагчид үзэж байгаа юм.


Ингээд хуулийн төслийг дэмжиж байгаа гишүүддээ баярласнаа илэрхийлье, баярлалаа.


Ц.Гарамжав: Мурат гишүүн.


Д.Мурат: Баярлалаа. Та нарт өглөөний мэнд хүргэе. Энэ бас манай нийгэмд тулгамдсан асуудал. Энэ хуулийн төслийг дэмжиж байгаа юм. Би бас хэдэн санал хэлье гэж бодож байна. Энэ хүнсний ногоо гээд урд хөршөөс аваад  20-иод жил болж байгаа. Болж өгвөл Оросын Казакстанаас хүнс, ногоо  оруулах бүрэн боломж гарсан байгаа. Урьд нь Орост визээр явдаг байсан бол  одоо визгүй бид нэвтэрч байгаа болохоор эрүүл хүнсний ногоо Казакстанаас, Оросоос оруулах  бүрэн боломж ялангуяа баруун аймагт бүрэн боломж байгаа. 


Дээр нь ямааны ферм байгуулах, ямааны сүүгээ дэмжиж, дэлхийд ямааны сүү маш их алдартай болсныг та бүхэн мэдэж байгаа. Энэ ямааны сүүгээ, ямааны фермаа цаашдаа боловсруулах талаараа санал оруулж байна. 


Та бүхэнд энэ хуулийн төслийг дэмжиж, амжилт хүсье.


Ц.Гарамжав: Баярлалаа. Гишүүд үгээ хэлж дууслаа.  Саналын томьёоллоо уншина. 


Баяжуулсан хүнсний тухай хуулийн төслийн үзэл баримтлалыг чуулганы нэгдсэн хуралдаанаар хэлэлцэхийг дэмжье гэсэн томьёоллоор санал хураалт явуулъя. Санал хураалт.


Өнөөдөр нийтдээ  11 гишүүн оролцож, нийт гишүүдийн  90.9 хувиар энэ санал дэмжигдлээ. 


Байнгын хорооны санал, дүгнэлтийг чуулганы нэгдсэн хуралдаанд Улсын Их Хурлын гишүүн  Мөнхцэцэг танилцуулъя.


Энэ өдрийн хуралдаан өндөрлөснийг мэдэгдэж байна. Ерөнхийдөө Улсын Их Хурлын чуулганаар манай хуулийн төсөл дэмжигдэх юм бол Улсын Их Хурлаас гишүүдээс ажлын хэсэг байгуулагдах нь чуулганы нэгдсэн хуралдааны дараа шийдвэрлэгдэнэ.


Та бүхэнд баярлалаа.


Дууны бичлэгээс буулгасан:

